
    Nur Txinan bizi da orain, bere gurasoekin batera. Adiskide berriak egin ditu eta jolas-parke ikaragarri batean elkartu dira gaur, Guo Guoren urtebetetzea ospatzeko. Horretan, ordea, Guo Guo desagertu egin dela ohartzen dira, eta haren bila hasten dira…

  Nur dut izena. Ez Noor, ezta Nour ere. Nur, soil-soilik.


  Nire herriaren izena zail samarra da esaten. Larrabetzu du izena, baina orain Txinan bizi naiz.


  Beijing-en bizi naiz; Pekin ere esaten zaio, eta Txinako hiririk handiena da; Txina ere oso herrialde handia da.


  Ez naiz bizitza guztian hemen biziko, urte batzuk bakarrik.


  Hasieran bitxi samarra iruditu zitzaidan: Txinan haurrek txineraz hitz egiten dute, eta pertsona nagusiek ere berdin, jakina, eta ez nuen ezer-ezer ulertzen.


  Ni nengoen eskolan neska-mutiko GUZTI-GUZTIAK txinatarrak ziren, ni kenduta, baina haiek zer egiten zuten, huraxe egiten nuen nik ere.

  Andereñoak zerbait esaten zuela, denak jaikitzen ziren, eta ni ere bai; denak esertzen ziren, eta ni ere bai; eta hala, poliki-poliki hitz batzuk ikasi nituen, gero beste batzuk, eta orain txinatarra naizela ematen du, edo ia-ia.


  Orain beste ikastetxe batean nago, eta oraingo honetan herrialde askotako neska-mutikoak daude.


  Hasieran faltan ematen nituen aitona-amonak Aritz, birramonak, Kuka, lagunak, baina ohituta nago dagoeneko, zeren amamarekin eta gainerakoekin Internetez hitz egiten baitut eta zer egiten dudan kontatzen diet, nire marrazkiak erakusten dizkiet eta haiekin jolas egiten dut.


  Horregatik, bada, ez zait iruditzen hain urruti nagoenik, nahiz eta, egia esan, oso-oso urruti egon Larrabetzutik; baina oporretan hara itzultzen naiz, eta hemen neska asko egin ditut lagunak, gainera. Mutikoren bat ere badut laguna, baina ez asko; mutikoei futbolean aritzea gustatzen zaie, eta nik nahiago dut bizikletan edo patinetan ibili.


  1. Guo Guoren urtebetetzea


  Nurrek aste osoa darama larunbata noiz iritsiko, eta iritsi da azkenik, noizbait ere behar eta! Bere adiskide Guo Guoren urtebetetzea da gaur; hamar urte betetzen ditu; garrantzi handia du horrek, zeren hamar bi zifra baitira, 1 eta 0; eta neska eta mutiko lagun guztiak gonbidatu ditu urtebetetzea ospatzeko.


  Nur Txinara iritsi zenean, han urtebetetzeetako ospakizunik ez zela izango uste zuen, Larrabetzun izaten ziren bezalakoak, baina bai, ospatzen dituzte, eta nola ospatu ere! Urteak betetzen dituenak barraka pila bat dagoen jolas-parke batean meriendatzera gonbidatzen ditu lagunak, eta gonbidatuak barraka batetik bestera ibiltzen dira arratsalde osoan. Nurri ia guztiak gustatzen zaizkio; helikoptero hegalaria da igotzea gehien gustatzen zaiona, baina bira-birako zaldira igotzea edo txirrista erraldoi batetik behera irristan jaistea ere ez zaio batere inporta. Ongi pentsatuz gero, ez da helikoptero erraldoia gehien gustatzen zaiona. Bat aukeratu beharko balu… txirrista erraldoia aukeratuko luke.


  Long Tang parkea —«herensugearen urmaela» esan nahi du txineraz— ez dago urruti Nurren etxetik; autoz joan beharra dago, nolanahi ere, Pekinen gauza guztiak uuuurruti-uuuurruti daudelako. Parkearen ate nagusian elkartzekoak dira; Guo Guo bere adiskideen zain dago Nur bere gurasoekin batera iritsi denean. Gurasoak ere gonbidatuta daude, baina kafetegian geratzen dira zain, edo itzuli bat egitera joaten dira, neska-mutikoak primeran pasatzen ari diren bitartean. Babari ere gustatzen zaio banakatan ibiltzea, eta Nurrekin batera igotzen da bakarrik daudenean; oraingo honetan, ordea, ez litzateke egokia izango hainbeste neska-mutikoren artean pertsona nagusi bat sartzea, eta beste gurasoekin batera geratu beste erremediorik ez zaio geratzen. Amari ez zaizkio batere gustatzen jolas horiek, eta nahiago du argazkiak egin eta haurrak nekatu arte itxaron. Itzuli bat egitera, parkeren batera, igerilekura, zoora ateratzen diren bakoitzean, argazkiak egin eta egin aritzen da ama denbora guztian.


  Parkeko atean Guo Guo, noski, Sally, Jun Yu, Anelya, Faiza, Talina, Amina eta Sara elkartzen dira. Badira ezagutzen ez dituen bi mutil ere:


  Zhi Min eta Bo Wen, Guo Guoren lagunak. De-nak amorratzen daude korrika abiatzeko, baina une batez itxaron beharra dute, gurasoek seguru egon nahi baitute ongi portatuko direla, ez dutela gauza bitxirik egingo eta ez direla igoko barrakarik arriskutsuenetara.


  Nur urduri samar jartzen da. Nagusiak dira, eta badakite kontuz ibili behar dutela eta ez egin astakeriarik, iaz mutiko bati gertatu zitzaion bezala: noriarik garaienera iritsi, gurditxoan zutik jarri, eta superman zela oihuka hasi. Hutsagatik ez zen erori, ergelarena eginez. Berari ez litzaioke horrelakorik burutik pasa ere egingo. Burdinari ongi heltzen dio beti, eta barraka erabat gelditu arte ez du askatzen.


  —Hemen duzu nire eskuko telefonoa —esaten dio amatxok—. Zerbait gertatzen bada, deitu babari.


  —Bai…


  —Zerbait gertatuz gero, deitu —esaten dio berriro aitak.


  —Bai…


  Nurrek ez du eskuko telefonorik, baina egun berezietan gurasoek bat uzten diote, eta gaurkoa egun berezia da.


  —Kontuz leku garaietan —esaten dio amatxok.


  —Eta noriara igotzen ez bazara, hobeto —esaten dio babak.


  —Eta ez erori txalupak dauden urtegira —berriro amak.


  —Badakit igerian —esaten dio, protestan, Nurrek—, eta ez kezkatu niregatik, ez zait ezer gertatuko eta.


  Nur oso «segurua» da, eta ezer gertatuko ez zaiola ziur dakien barraketara baizik ez da igotzen.

  Gurasoek joaten uzten diete azkenean. Bazen garaia! Hamaikak lasterka abiatzen dira zeretara… nola deitzen zaie? Arrain-buru batzuk bezalakoak dira, ahoak zabalik dituztenak. Haurrak ahoan esertzen dira eta biraka egiten dute. Goiz da oraindik, eta ez dago jende asko jolas-parkean; horregatik, ez dago ilaran zain egon beharrik, eta denentzat dago lekua; binaka esertzen dira. Nur Anelyarekin esertzen da, eta oihuka hasten dira biak «ahoak» biraka hasten direnean. Ikaragarri gustatzen zaie oihuka egitea! Gainerakoek ere haiek bezala egiten dute; oihuka hasten dira, eta barraka zaintzen duenak zerura begiratzen du, eta Nur gogaikarri jartzen denean amatxok egiten duen keinu bera egiten du hark ere.


  —Kalean gehiago gera naiteke?


  —Ez.


  —Mesedez…


  —Ez.


  —Zergatik?


  —Ikasi egin behar duzulako.


  —Gero…


  —Ez. Gero nekatuta egongo zara.


  —Baina gaur oso eguraldi ona egiten du…


  —Egon zara egun osoan etxetik kanpora.


  —Mesedez…


  Nurrek ardi tristearen begiak jartzen ditu, amatxok sabaira begiratzen du, eta azkenean beste pixka batez kanpoan geratzen uzten dio. Pertsona nagusiek hori egiten dute beti: hasieran ezetz esaten dizute, eta gero baietz.

  «Arrain-ahotan» ederki pasatzen dute, eta gero lasterka batean harrizko txirrista erraldoira joaten dira; huraxe da Nurri gehien gustatzen zaiona. Ikaragarri gustatzen zaio! Badute denak batera jaistea, eta halaxe jaisten dira! Hura iskanbila! Mutilak ahuspez, ahoz gora jaisten dira… neskek nahiago dute banan-banan jaitsi edo elkarri eskutik helduta, gehienez ere. Txirristaren beheko aldean denak pila batean nahasten dira, eta berriro gora igotzen dira, oso bizkor jaitsi baitira, ia konturatzeko ere astirik gabe.


  Noria txikira igotzen dira, handia handiegia da-eta.


  Bira-birako zaldietara igotzen dira, eta gero indiarretara eta cowboy-etara jolasten dute.


  Urtegi batean dauden txalupa batzuetan ere sartzen dira; motorra eta guzti dute.


  Beren bizitzan ikusi dituzten xaboi-burbuilarik handienak egiten dituen gizon bati begira geratzen dira pixka batez.


  Gomazko piloten piszinan sartzen dira; a zer gozamena!; baina hori baino politagoa da oraindik bola erraldoi batzuen barruan urtegian sartzea. Hori bai dela jolas dibertigarria! Haur bakoitza gizon batzuek airez betetzen duten bola batean sartzen da, eta gizonek uretara botatzen dute. Hamsterrak bezala mugitu behar da, bolak uretan aurrera joan daitezen. Nur horrelako batean lehenengo aldiz sartu zenean ia mugitu ere ez zen egin, hozkia… edo horrelako zerbait ematen ziolako. Gainera…


  Hondora joaten baldin bazen?


  Eta bolan ura sartzen baldin bazen?


  Eta urtegiaren erdian geratu eta atzera itzultzen asmatzen ez bazuen?


  Orain, berriz, ia txapelduna da horretan, eta egiazko hamsterra balitz bezalaxe mugitzen da uretan.

  —Ea nor iristen den lehenengoa beste aldera! —esaten du oihuz.


  Eta denak lauhazka hasten dira, zein bere bolaren barruan; azkenean, ordea, ez dago jakiterik zein iritsi den lehenengoa; baina Bo Wen ateratzen da lehena bere bolatik, eta berak irabazi duela esaten du.


  Nekatu samarrak daude hainbeste lasterka eginez; Guo Guok une batez geldirik egotea proposatzen die, bitartean izozki bat jateko. Aitak jostailuetarako txartel batzuk eta dirua eman dizkio, izozkiak, pastelak, pizzak, gominolak eta horrelakoak erosteko; eta denak ados daude, hobe dela pixka batez atseden hartu eta gero jarraitzea. Bestela bizkorregi neka litezke-eta!


  Txinan izozkiak sekulakoak izaten dira, jolas-parkean saltzen dituztenak behintzat. Piruli erraldoi batzuen gisakoak izaten dira, edo izotz-burruntziak bezalakoak, azpikoz gora jarriak; merengeak balira, berriz, miazkada batek botako lituzke.


  Izozki-dendaren ondoan bada argazkiak egiten dituzten leku bat, jendea mozorrotu egiten dena, eta argazkilariak oroigarrizko argazki bat egiten diena. Nur txoratzen egoten da Txinako enperatrizez jantziz gero. Gustatu, edozer gauzaz mozorrotzea gustatzen zaio, eta Nurren lagunei ere bai, baina enperatrizaren jantziak badu koroa bat mozorro-dendetan saltzen ez dutena eta etxean ere egin ezin daitekeena. Enperatrizaren moduan janzteko aukera bakarra argazkiak egiten dituzten lekuetan mozorrotzea da. Bada tronu bat, gainera, egiazkoen modukoa; urrezkoa dirudi, eta distira egiten du; ez da urrezkoa, jakina, baina urrezkoa dirudi.


  —Enperatrizaren argazki bat egingo dut! —esaten du izozkia bukatutakoan.


  Eta gainerako guztiei ere oso ideia polita iruditzen zaie, eta haiek ere argazkiak egin nahi dituzte, enperadore edo enperatriz gisa jantzita.


  Kontua da, ordea, ez dagoela jantzirik denentzat, eta ilaran jarri behar dutela, baina ez zaie axola, oso ongi ari dira pasatzen; handik pixka batera, hala ere, argazkia egin duten lehenak nekatu egiten dira.


  —Txorien lekuan itxarongo dizuegu! —esaten diete argazkia egiteko geratzen direnei.


  Irakatsitako txori pila bat daude han; eskuan har daitezke, eta laztanak egiten uzten dute. Anelyari bat buru gainera igotzen zaio; begiak itxi eta txori hura handik kentzeko eskatzen die lagunei. Lagunek barre egiten dute, baina inork ez du nahi txoria buru gainera igotzerik, zeren txoriak uste du ile artean bihiak daudela eta mokoka egiten baitu; ez du minik egiten, baina nazka ematen du.


  Badatoz, azkenean, argazkiak egiten azkenak zirenak. Faizak bere poltsan gordetzen ditu argazkiak, nahiko poltsa handia baitu, eta argazkiak han gordeta ez dira hondatzen. Eta orain?


  —Goazen olagarrora! —esaten du Zhi Minek.


  Hari asko gustatzen zaio olagarroa, hango gurditxoak igo eta jaitsi ibiltzen baitira, eta oso bizkor biratzen dira.


  —Autoetara! —dio Sallyk.


  Ez dira autotxokeak, egiazkoak baizik, baina geldiro ibiltzen dira.


  —Te-katiluetara! —esaten du Faizak.


  «Alizia Herrialde Miragarrian» istoriokoak bezalakoak dira; platera eta guzti dute, eta «arrainahoen» moduan ibiltzen dira biraka.


  —Non dago Guo Guo? —galdetzen du, horretan, Nurrek.


  Elkarri begiratzen diote, Guo Guo beren artean ote den. Ez dago! Oihuka hots egiten diote, baina inork ez du erantzuten. Mutilak argazkilekura joaten dira lasterka, ea oraindik ere han dagoen, baina ez dago han. Guo Guo galdu egin da.


  —Eta urtegira erori baldin bada? —galdetzen du Sarak.


  Ez; Bo Wenek dio elkarrekin egin dutela enperadore-argazkia.


  —Eta bahitu baldin badute? —galdetzen dio Jun Yuk. Behin film bat ikusi zuen jolas-parke batean haur bat bahintzen zutena.


  —Ez, esaten du Sallyk. Bestela oihu egingo zukeen, eta denek entzungo zuketen.


  —Eta zulo ilunen batean erori baldin bada? —galdetzen du Talinak.


  Ez, han ez dago zulo ilunik.


  —Bada, bilatu egin beharko duzu —esaten du Nurrek.


  —Eta gurasoei deitzen badiegu? —galdetzen du Faizak—. Haiek jakingo dute zer egin behar den.


  —Lehendabizi guk bilatuko dugu —esaten du Nerrek—, eta aurkitzen ez baldin badugu, orduan esango diegu gurasoei.


  Onena iruditzen zaie denei. Nagusiak dira, eta badakite lagun bat bilatzen. Ederra botako diete, gainera, joan eta Guo Guo galdu egin dela esaten badiete!


  Hobeto bilatzeko lau talde egitea erabakitzen dute; lau norabide daude, gainera: iparra, hegoa, sartaldea eta sortaldea. Badituzte eskuko telefonoak, eta bilatu bitartean elkarrekin harremanetan egon daitezke. Talde bakoitzak izen bat izatea erabakitzen dute, komunikatzen errazagoa izango delako horrela, lagun bakoitzaren izena esan gabe.


  Zhi Minek eta Bo Wenek «Aztoreak» izena aukeratzen dute; aztoreak hegan ibiltzen dira, eta oso ikusmen zorrotza dute.


  Faiza, Sally eta Amina «Katagorriak» taldea izango dira, katagorriak oso bizkorrak baitira eta dena ikusten baitute.


  Sara, Anelya eta Talina «Pantera» taldekoak izango dira, mundu osoko animaliarik bizkorrenetakoa baita pantera.


  Nurrek eta Jun Yuk bizkor erabakitzen dute, eta ia batera esaten dute: «Herensugeak», Txina herensugearen herrialdea delako, eta p'arkeak ere izen hori duelako. Bi dira, baina ez zaie axola Seguru daude besteek baino lehenago aurkituko dutela Guo Guo!


  2. Herensugearen lehenengo atea


  Nur eta Jun Yu lasterka doaz Guo Guori deika, eta jende guztiari galdezka ea ikusi duten mutiko bat, txano gorri bat duena; orain, ordea, jende asko dabil parkean, eta mutiko asko txano gorriekin; inor ez da ohartu txano gorri bat duen mutiko batez. Lasterka eta lasterka, nekatuta gelditzen dira azkenean. Parkearen bukaeraraino iritsi dira ia-ia, eta beste taldeei deitzea erabakitzen dute, haiek aurkitu ote duten galdetzeko.


  «Aztoreek» esaten diete beste muturrean daudela eta ezetz, lagunaren arrastorik ere ez dagoela. Gauza bera esaten diete «katagorriek» eta «panterek» ere. «Tren fantasma» dagoen lekuan elkartzeko geratzen dira, hura baita hegoaldeko atetik hurbilen dagoen jolasa, eta, bien bitartean, bila jarraituko dute.


  Nur eta Jun Yu nekatuta daude hainbeste lasterka eginez, eta aulki bat bilatzen dute, bertan eseri eta gainerakoei itxaroteko; baina inguru hartan ez dago aulkirik. Jende askorik ere ez dabil, eta tren fantasma geldirik dago. Nurri ez zaio asko-asko gustatzen; behin igo zen, eta munstro bat azaldu zitzaion; izugarrizko ikara sartu zion, babarekin zihoala, gainera! Oihuka hasi zen, eta eskerrak azkeneko itzulia zen eta segituan jaitsi ziren, baina berriro hara ez zela igoko hitz eman zuen. Orduan, artean txikia zen, hori bai… Oinak minduta ditu, baina ez du lurrean eseri nahi, hauts pila bat dagoelako, eta behin txikle baten gainean eseri zelako, eta hori bai nazka! Gehien gustatzen zitzaizkion galtzetan itsatsita geratu zitzaion, eta gero ezin kendu.


  —Eta hor eseriz gero? —galdetzen dio Jun Yuk, trena erakutsiz.


  Hura ere nekatuta dago, eta hari ere ez zaio gustatzen lurrean esertzea.


  —Eta kanpora botatzen bagaituzte? —galdetzen dio Nurrek.


  —Zergatik bota behar gaituzte, bada?


  —Sartzeko txartelik ez dugulako.


  Egia da, Guo Guok ditu txartel guztiak, eta, beraiek balituzte ere, Nur ez litzateke sartuko tren fantasman. Beste alde batetik, ordea… trena geldirik dago, eta zaintzailerik ez da ageri inguruan. Itxia izango dute dagoeneko; zer axola dio, beraz, lagunak etorri bitartean pixka batez han eserita ere? Gehien-gehienez ere, zaintzailea agertuko da, eta txartelik ez dutelako kanpora bidaliko ditu. Azkenean, bada, azkeneko bagoian esertzen dira, baina ez aulkietan; azken bagoiko lurrean esertzen dira, inork ikus ez ditzan. Besteak etorri bitartean atsedena izango dute, behintzat.


  —Zuri gustatzen zaizu tren fantasma? —galdetzen dio Nurrek Jun Yuri.


  —Niri ikaragarri! —erantzuten dio lagunak.


  —Asko gustatzen zaizu?


  —Bai.


  —Eta ez dizu beldurrik ematen munstroak edo fantasmak beren erratzekin agertzen direnean eta buruan jotzen zaituztenean?


  —Eeeez. Gezurrezkoak dira.


  —Badakit, baina niri ez zait batere gustatzen inork erratzaz jotzea.


  —Nik behin erratza kendu nion bati.


  —Zuk bakarrik?


  —Bakarrik ez… nire ahizpa nagusiak kendu zion, baina barre asko egin genuen.


  —Ba, niri ez zait batere gustatzen —esaten dio berriro Nurrek.


  —Niri bai —esaten du berriro Jun Yuk.


  —Zer ari da gertatzen? —galdetzen du, bat-batean, Nurrek.


  Trena martxan hasi da. Ez da posible! Arduraduna ez da azaldu, eta ez da inor ikusten.


  Eguneko azkeneko itzulia doan ez bada, behintzat.


  Edo norbaitek beren kontura barre egin nahi ez badu.


  Edo norbaitek izutu nahi ez baditu.


  Edo egiaz EGIAZKO tren fantasma bat ez bada.


  —Gelditu tren hau! —esaten du Nurrek garrasika—. Behera jaitsi nahi dut!


  Jun Yu ere izututa dago. Oraingo honetan ez dago bere ahizpa nagusia, laguntzeko eta babesteko, eta ez da egia tren fantasma ikaragarri gustatzen zaionik. Harrotzeko bakarrik esan du.


  Garrasika hasi dira, baina inork ez die entzuten; trena tunel beldurgarrian barrena sartu da, eta bi neskak elkar besarkatu dute. Beldurrak akabatzen daude, eta begiak itxi dituzte. Negargura dute, baina ez dute negar egiten, dagoeneko ez dira haurtxo txikiak eta. Horretan, trena tunelaren erdian gelditu da. Ez da munstrorik azaldu, ezta fantasma errazdunik ere, baina dena ilun-ilun dago, isil-isilik dena.


  —Jenderik ez denean trena tunelean gordeko dute, nonbait —xuxurlatzen dio Nurrek, bere burua lasaitzeko—, edo euria egiten badu ez bustitzeko…


  —Zuri iruditzen zaizu? —galdetzen dio Jun Yuk, erabat konbentzitu gabe.


  Badaezpada ere ez dira kanpora azaltzen, eta bagoi-lurrean eserita jarraitzen dute, arnasa hartzera ere ozta-ozta ausartuz. Nurri ideia bat bururatzen zaio orduan: besteei deitu, eta tunel beldurgarrian daudela esango die, bila etor daitezen, baina… hauxe okerrena! Tunel barruan eskuko telefonoak ez du funtzionatzen.


  —Zer egingo dugu? —galdetzen du berriro Jun Yuk.


  —Ez dakit…


  —Eta gau osorako hemen geratu behar badugu?


  Gurasoak kezkatu egingo dira itzultzen ez badira; ez zaie bururatuko tunel barruan begiratzea, eta hobe dute ahaztea jolas-parkera itzultzeko konturik! Orain beraiek ere galduta daude.


  Handik pixka batera, Nurrek adorea hartzen du eta burua bagoiaren segurtasun-barratik gora ateratzen du. Ez da ezer ikusten; hori ematen du behintzat; baina, puska batean begira egon ondoren, begiak ilunpetara ohitzen dira, eta argitxo bat ikusten da tunelaren bukaeran.


  —Hortik dago irteera —esaten dio lagunari.


  —Eta orain zer? —galdetzen dio Jun Yuk.


  —Zer egingo dugu, bada? Jaitsi eta oinez joan.


  —Ez dakit…


  —Zer? Hemen geratu nahi duzu aurkitzen gaituzten arte? —esaten dio Nurrek—. Eta bihar arte begiratzen ez badute?


  Gau osoan hemen egon behar dugu? Ni banoa behera.


  Nur ez dago prest gau osoan han geratzeko. Eta laguna ere ez. Bagoitik jaitsi eta argirantz ibiltzen hasten dira, hormari lotu-loturik. Denbora gutxi barru kanpoan egongo dira, eta beren lagunei tunel beldurgarriaren barruan BAKAR-BAKARRIK egon direla kontatuko diete.


  Eta ez dutela beldurrik batere izan.


  Eta fantasma bat azaldu zaiela, baina izututa uxatu dutela, eta alde egin duela.


  Eta…


  —Ate bat, begira —esaten du Nurrek—. Baietz lasterbide bat izan kanpora ateratzeko.


  Atea zabaldu, eta argi asko dagoen korridore batetik aurrera sartzen dira; argi dago, baina ez da lanpararik ikusten. Puska batean ibili eta onena atzera itzuli eta tuneletik jarraitzea izango dela pentsatzen hasiak direnean, beste ate bat topatzen dute; baina oso ate bitxia da hura. Herensuge bat du marraztuta.


  Nurrek badaki Txinako herensugeak onak direla; horregatik, hain zuzen, ez du beldurrik, eta arreta handiz aztertzen du marrazkia. Lehen ere ikusia zuen horrelako bat Hiri Debekatuan, enperadoreen behinolako palazioan; bada horma bat bederatzi txinatar herensugeak margotuta daudena, bederatzi baitira herensugeak. Badaki, zeren aitonak eta amonak liburu bat oparitu baitzioten Txinara etorri baino lehen.


  —Urte batzuk igaro behar dituzun herrialdeari buruz gauza interesgarri batzuk ikas ditzazun —esan zion aititek.

  Eta buruz ikasiak ditu izenak:


  KING herensuge urdina da, garrantzitsuena.


  TIAN zeruko herensugea da.


  DI, lurrekoa.


  SHEN, uretakoa; hau ere oso garrantzitsua da.


  FUKANG, altxorrarena.


  YING, ahaltsua.


  WANG, herensuge-erregea.


  LI, adarrik gabeko herensuge bat.


  JIAO, denetan gazteena, eta Nurri gehien gus-tatzen zaiona.


  —Bederatzi herensugeetatik zein ote da hau?


  —Azpian dauden letretan jarriko du, beharbada —iradokitzen du Jun Yuk.


  Idatzita dagoena irakurtzen saiatzen dira, baina ez dute ezer ulertzen.


  —Ez dut ulertzen ezer ere —esaten du Nurrek.


  —Asmakari bat izango da beharbada —esaten du Jun Yuk.


  Nurri asko gustatzen zaizkio asmakariak, asko-asko, eta ahots goran irakurtzen du.

  —Ez dut ezer ulertzen! —esaten du berriro, haserre samar, gauzaren bat ez ulertzea batere gustatzen ez zaiolako.


  —Nik ere ez dut ulertzen —esaten du Jun Yuk.


  Lagun hura da eskolan notarik onenak ateratzen dituenetako bat, eta hark ulertzen ez badu zer jartzen duen, oso zaila den seinale. Baina… gauza bat da matematika, eta beste bat, oso bestelakoa, asmakariak. Nur oso ongi moldatzen da asmakarietan, eta…


  —Ba! —esaten du pozik—. Badakit!


  —Zer? —galdetzen dio Jun Yuk, harrituta.


  —Badakit zer jartzen duen —esaten du poz-pozik.


  —Eta zer jartzen du?


  —Hitzak atzekoz aurrera daude.


  —Nola atzekoz aurrera?


  —Bai… Begira… Hitz bakoitza ezkerretik eskuinera irakurri behar da.


  Jun Yuk arreta handiz begiratzen du. Nurrek arrazoia du!


  Barrez hasten dira biak. Oso erraza zen! Gauza galduen jolasak ere, ezkutatuta dauden gauzak bilatu beharrekoak, asko gustatzen zaizkie. Batzuetan zaila izaten da, baina beste batzuetan ez horren zaila. Giltza bilatu eta atea zabaltzen dute, beste aldean bila ari diren atea dagola seguru. AZKENEAN!


  3. Herensugearen bigarren atea


  Nurrek eta Jun Yuk kezkatuta begiratzen diote elkarri… Han ez dago irteerarik eta labirintu batean sartu direla ematen du, gainera!


  Eta orain galtzen baldin badira?


  Eta irteteko proba pila bat gainditu behar baldin badute?


  Eta asmakari gehiago baldin badaude eta asmatzen ez badituzte?


  Eta hantxe geratzen baldin badira xahar-xaharrak egin arte?


  —Hobe dugu atetik kanpora irten, nik uste —esaten du Jun Yuk.


  Nur ados dago baina… atea itxi egin da, eta alde honetatik zabaltzeko asmakaririk ez dago; aurrera jarraitu beste erremediorik ez zaie geratzen, beraz.


  —Eta zu alde batetik joango bazina, eta ni bestetik? —galdetzen dio Jun Yuk.


  —Eta gero elkar aurkitzen ez badugu? —galdetzen dio Nurrek.

  Elkarrekin joatea erabakitzen dute; bi buruk batek baino hobeto pentsatzen dute, izan ere, eta lau begik bik baino hobeto ikusten dute. Ibiltzen hasten dira, beti aurrera jarraitzen saiatuz. Nurrek, badaezpada ere, amatxok gauzak idazteko edo zer egin ez dakienean entretenitzeko oparitu zizkion koadernotxo bat eta boligrafo polit-polit bat ateratzen ditu poltsatik, eta aurrerantz joan ahala marra bat marrazten du. Labirintu hau ez da erdiraino iritsi behar den horietakoa izango, jakina. Oraingo honetan beste muturreraino iritsi beharko da…


  Eta halaxe da, izan. Labirintuaren erdiraino iristen dira, baina erdia baizik ez da. Han ez dago aterik.


  —Eskuin aldera joko dugu? —galdetzen du Jun Yuk, urduri samar jartzen hasita.


  —Ederki —erantzuten dio Nurrek, koadernotxoan egin duen marrazkiari begiratuz—, baina gero ezkerretara hartu behar da. Badakizu… eskuinera, ezkerrera, eskuinera, ezkerrera…


  —Zergatik?


  —Horrela zuzen iritsiko garelako bukaerara.


  Ez dago oso seguru hala denik, baina ez du erakutsi nahi bera ere urduri samar dagoenik.


  —Sartu baldin bagara, irteteko ere gai izango gara —esaten du, laguna lasaitzeko, eta bera ere lasaitzeko.


  Eta bere bizitza guzti-guzzztia labirintuan aurrera eta atzera, irteerarik aurkitu ezinda eman beharko duela pentsatzen hasia denean… horra non agertzen den herensugearen bigarren atea!

  Herensuge bat dago marraztuta han ere; oso itxura beldurgarria du:


  
    Sugearen gorputza.


    Balearen isatsa.


    Oreinaren adarrak.


    Gamelu muturra.


    Arranoaren erpeak.


    Zezenaren belarriak.


    Tigrearen hankak


    eta otarrainaren begiak.

  


  Bibote luze-luzeak ditu, baina irribarrez ari dela dirudi, hala ere, eta Nurrek eta Jun Yuk ere irribarre egiten dute, herensugeek ez dietelako beldurrik ematen eta atea aurkitu dutelako, azkenik, eta ez dutelako bizitza guztia igaro beharko labirintuan aurrera atzera ate bila.


  —Harribitxiaren herensugea da! —esaten du Jun Yuk.


  —Zer harribitxi? —galdetzen dio Nurrek.


  Nurren lagunak gauza asko daki txinatar herensugeei buruz. Ongi da, baina berak ere bai eta, amamak askotan kontatu izan zizkion buru bat, hiru eta zazpi buru dituzten herensugeen kontuak. Mendiko haitzuloetan bizi dira, ilunabarrean ateratzen dira eta itsasora joaten dira hegan; horregatik, hain zuzen, itsasorantz begiratzen duzunean, zerua gorri-gorri egoten da, herensugeek ahotik sua botatzen aritzen direlako. Amamaren herensugeak ez dira txinatarrak, jakina, eta harribitxirik ez dute izaten…


  Eta Jun Yuk uharte batean, mendi baten tontorrean bizi zen eta harribitxi distiratsu erraldoi batekin, baloia balitz bezala, jolasean aritzen zen herensuge baten istorioa kontatzen dio; harribitxia gora bota eta ahoaz harrapatzen aritzen omen zen. Eta halaxe egoten omen zen denbora guztian, baina, lotara joaten zenean, erpeez heltzen omen zion harribitxiari, bazekielako asko balio zuela eta ostu egin nahi ziotela.


  Behin printze bat iritsi omen zen uharte hartara, itsasontzi batean. Kometa erraldoi bat eta paperezko txinatar farol biribil, zuri bat egiteko agindu zien soldaduei, eta gaua ilundu arte itxaron zuen. Haizea jotzen hasi zenean, printzea kometara igo zen, mendiaren gailurreraino hegan joan eta herensugearen haitzuloaren bila hasi zen.


  Herensugea lotan zegoen, harribitxia erpeetan zuela. Printzea kontu handiz ondoratu zitzaion, harribitxia kendu zion, eta txinatar farola utzi zion haren lekuan. Hori egin ondoren, berriro kometara igo eta soldaduei keinuak egin zizkien sokatik tira egin zezaten, hala itsasontzira itzultzeko.


  Hurrengo goizean, herensugea esnatu zen eta harribitxiaren bila haszen, jolas egiteko; harribitxiaren ordez farola aurkitu zuen, ordea, eta oso-oso-oso haserre jarri zen. Ahotik sua dariola hasi zen, eta mendian behera lasterka ekin zion, lapurrak harrapatzeko, baina ez zuen inor aurkitzen. Horretan itsasontzi bat ikusi zuen, itsasoan, urruti-urruti, eta uretan sartu zen.


  —Itzuli harribitxi hori! —egin zien oihu igerian egin ahala.


  Soldaduak izuturik zeuden, baina printzeak itsasontziko kanoia prestatzeko eta tiro egiteko agindu zien.


  Herensugeak itsasontzitik kea ateratzen ikusi zuen eta haren ondoren bola biribil bat, eguzkiaren argitan distira eginez. Bere harribitxia zela uste zuen, ahoa zabaldu zuen harrapatzeko, baina kanoiaren bola zen eta, haren pisuarekin herensugea itsasoan hondoratu zen.


  —Eta zer gertatzen da gero? —galdetzen dio Nurrek.


  —Printzea herensugearen harribitxia eramanez itzultzen dela bere erresumara —erantzuten dio Jun Yuk.


  —Eta herensugea?


  —Itsasoaren hondoan geratzen da.


  —A zer istorioa!


  Nurri ez zaizkio gustatzen, ezta batere, bukaera txarra duten istorioak.


  —Ez dut uste, ez dut uste itsasoaren hondoan geratu zenik —esaten du, seguru—. Urazpian igeri egingo zuen, itsasontziak baino askoz ere bizkorrago, eta gaua iritsitakoan, itsasontzira igo, printzeari harribitxia kendu eta bere uhartera itzuliko zen.


  Herensugeari begiratzen dio, begi-kliska bat egiten dio, eta… oi! Amets egin du ala herensugeak ere begia kliskatu dio?


  Orain, ordea, atea zabaltzeko modua aurkitu behar dute, baina… oraingo honetan asmakaria ez da lehengoa bezalakoa. Lehengo bera dirudi, baina ez da.


  [image: ]


  Nurrek eta Jun Yuk ez dute ulertzen zer jartzen duen, hitz bakoitza lehen bezala atzekoz aurrera irakurriagatik ere.


  —Asmakari honek lehengoaren berdina zirudien, bada… —esaten du Nurrek.


  Izan behar du trikimailuren bat, seguru badela trikimailuren bat, beti izaten da. Babak askotan esaten dio bizkorregi pentsatzen duela, eta bizkorregi hitz egiten duela beti! Horregatik, nahastu egiten da batzuetan; beraz, geldixeago pentsatzen saiatzen da. Hitz batzuk lehengoaren antzekoak dira, baina ez daude ordena berean. Horretan, ideia bat bururatzen zaio. Ez da posible horren erraza izatea!


  —Ez da posible horren erraza izatea! —esaten du oihuz.


  —Zer? —galdetzen dio Jun Yuk, jauzi bat eginez, lagunaren oihuak ikara eragin dio-eta.


  —Orain ikusiko duzu…


  Nurrek sudurra bere poltsan sartu, eta bila ari zena aurkitzen du. Udako oporretan, Larrabetzun zegoela, birramona Juliren tiraderetan ikusmiran aritu zen. Tiraderetan begiratzea ikaragarri gustatzen zaio, beti izaten baitira gauza miragarriak halakoetan, eta birramona Julirenak ustekabez beteta zeuden: argazki zaharrak, berak orain bezala amamak hamar urte zituenekoak, kolorezko kajatxoak, herrialde askotako txanponak, tximeleta itxurako belarritako batzuk eta… ispilutxo batzuk: bat karratua, beste bat biribila, beste bat luzanga, eta beste bat zilarrezko estalkia zuena.


  —Gustatzen zaizkizu? —galdetu zion birramona Julik.


  —Baiii —erantzun zion Nurrek.


  —Zuretzat…


  Bat hartu zuen, zilarrezko estalkia zuena, huraxe baitzen politena, eta poltsan erabiltzen zuen beti, inoiz ez baitakizu zerbaitetarako beharko duzun, orain bezala.


  Asmakariari bizkarra emanez jarri, eta ispilua jasotzen du, idazkian zer jartzen duen irakurtzeko. Ez daki zergatik den, baina hala da. Ispilu bat erabiliz oso ongi irakurtzen da eskuinetik ezkerrera idatzita dagoena.


  —Ikusten? —esaten dio lagunari.


  Jun Yuk ere ikusi egin nahi du, eta ondoan jartzen zaio, ateari bizkarra emanez. Ispiluan ikusten dena ozen irakurtzen dute eta barrez hasten dira biak. Igarkizunak jartzea ere! DENAK dakizkite!


  Harribitxiak bilatzen dituzte eta atea zabaltzen da. Bai dibertigarria!


  Nurrek susmoa du igarkizun gehiago izango dituela asmatzeko, zeren dagoeneko herensugearen bi ate aurkitu baitituzte eta… bederatzi herensuge dira! Beste zazpi ate geratzen dira, beraz, zabaltzeko, handik irten eta berriro lagunak topatuko badituzte. UF!


  4. Herensugearen hirugarren atea


  Oraingo honetan, atea igarotzen dutenean, arrainez betetako urmael bat topatzen dute. Leku osoa hartzen du, hormatik hormaraino, eta ezin daiteke inguratu, beraz, eta… uretan sartzeko gogorik ere ez dute, bestela herensugea azaldu eta harribitxia ebatsi diotenak beraiek direla uste bailezake. Horretan ahots bat entzuten dute, beren izenez deitzen direla, eta izuak jota geldi-geldi geratzen dira.


  —Nur! Jun Yu!


  Ez diote erantzuten, baina ahotsak berriro jarraitzen du.


  —Nur! Jun Yu!


  —HARRIBITXIA EZ DIZUGU GUK LAPURTU! —esaten du azkenean Nurrek oihuka, bere indar guztiaz.


  —Zer ari zara esaten? —galdetzen dio ahotsak.


  —Harribitxiaren herensugea zara? —galdetzen dio Nurrek bere aldetik.


  —Eeeeez!


  —Hortaz… nor zara?


  —Guo Guo naiz!


  —GUO GUO? —galdetzen diote hamtuta eta txundituta bi lagunek batera.


  —Hemen nago, urmaelaren beste aldean!


  Hasieran ez dute ezer ikusten, baina ongi begiratuz… hantxe, barren-barrenean, badirudi badagoela tximino bat jauzika eta besoak mugitzen dituena.


  —Eta hona nola joan zara horraino? —galdetzen dio Jun Yuk.


  —Ikusten dituzue arrainak?


  —Bai!


  —Berdinak diren bi bilatu behar dira!


  —Denak desberdinak dira, baina! —esaten du Nurrek, arrainei begiratuz. Denak desberdinak iruditzen zaizkio.


  —Ez, ez dira desberdinak! Begiratu ongi! Badira bi, berdinak direnak!


  Bi lagunak begirik gabe geratu dira ia-ia arrainei begira eta begira. Nola aurkitu bi berdin?

  Ehunka daude.


  Milaka.


  Milioika… tira, milioika baliteke ez izatea.


  Eta ostadarraren zazpi koloretakoak daude, zazpi kolore baititu ostadarrak:


  
    Gorria.


    Laranja.


    Horia.


    Berdea.


    Urdina.


    Anila eta


    Morea.

  


  Nurri ikaragarri gustatzen zaio ostadarra, txikia zenean behin zeruan bat ikusi zuenez gero. Aniamak askotan kontatu izan zio ostadarra zubi magiko bat dela, eta altxor bat dagoela beste aldean, urrezko diruz beteta dagoen pertz handi bat. Baina arazo bat dago: Non hasten da eta non bukatzen da ostadarra? Zeren nonbaitetik igo beharko baita ostadarrera, beste aldera joateko… Nolanahi ere, ongi begiratuz gero, edozein lekutan aurki daiteke ostadar bat. Nurrek baditu arrastodun galtzerdi batzuk ostadarraren berdin-berdinak, eta baita elastiko bat ere. Beste asko ere aurkituko lituzke, pentsatzen hasiz gero. Bueno, geroago pentsatuko du; orain bi arrain berdinak bilatu behar dira. Jun Yu ere arreta handiz ari da begira; hain-hain gertutik non sudurra ura ukitzen baitu ia.


  —Han! Eta han! —egiten dute oihu biek batera.


  Bi arrain berdinak aurkitu dituzte; beste guztien desberdinak dira: urrezkoak dirudite, eta, hauxe bai bitxia, ile-xerlo bat dute kopetan! Ez da uste zuten bezain zaila izan; ongi begiratzea da kontua.


  Horretan urmaeleko ur gaina gogortu egin da bat-batean.


  —Etorri lasterka! —egiten die oihu Guo Guok—. Etorri lasterka!


  —Eta puskatu eta hondora joaten bagara? —galdetzen dio Nurrek.


  Ez dago oso seguru, arrainek azpian igerian jarraitzen duten bitartean, bat-batean agertu den «beirazko» zoru hartaz. Baina Beijingen dagoen aintzira batez gogoratzen da. Neguan, hotz handia egiten duenean, izoztu egiten da, eta jendea patinetan ibiltzera joaten da. Bera ere joan izan da babarekin eta amatxorekin; lehenengo aldiz joan zirenean ertzetik gertu geratu ziren, hori bai, badaezpada ere… Bigarren aldian erdirago joan ziren eta orain alde guztietan ibiltzen dira patinetan. Nurri asko gustatzen zaio izotzetan patinatzea; aukeratu behar izango balu, nahiago izango luke igeri egitea, urpean ibiltzea batez ere. Lehen ez zen ausartzen burua urpean sartzen; baina horiek aspaldiko gauzak dira, amamak sudurretik arnasa hartzen irakatsi zion arte. Arnasaldi handi bat egiten du, ahal duen aire guztia hartzen du, eta gero sudurretik boteaz joaten da poliki-poliki. Murgil egin eta igerilekuaren zorutik gauzak hartzea bezalakorik ez dago! Itsasoa ere asko gustatzen zaio, eta olatuak ere bai, baina han ez da urpean igerian aritzen.


  —Korri, korri! —egiten die oihu Guo Guok.


  Ez dute bi bider pentsatzen, eta lasterka eta lasterka egiten dute beste aldera iritsi arte. Iristen ari diren une berean beira ur bihurtzen da berriro. Eskerrak!


  —Eta zer egiten duzu zuk hemen? —galdetzen dio Nurrek Guo Guori, eskuineko bekaina jasoz, halaxe egiten baitu haserretzen den bakoitzeko—. Denbora daramagu zure bila.


  —Txantxa bat egin nahi nizuen… ezkutaketan… —desenkusatzen da laguna—. Tunel beldurgarrian sartu naiz £ta galdu egin naiz…


  —Ba ez du batere graziarik! Orain hirurak gaude galduta!


  Tira, izango dute Guo Guori errieta egiteko astia gero ere. Orain herensugearen hirugarren atea nola zabaldu asmatzea da garrantzitsuena.


  Oraingo honetan, herensuge bat gutxi nonbait, eta bi agertzen dira atean. Bat ahoz gora dago, bestea ahoz behera, eta gorputzak elkarrekin korapilatuta dituzte; zaila da bataren gorputza eta bestearena zein diren asmatzea. Hiru lagunak haien azpian idatzita dagoena irakurtzen ahalegintzen dira. Ez dirudi asmakaria atzekoz aurrera idatzita dagoenik, ezta ispiluaren beharra dagoenik ere, baina… Hara! Letra pila falta du.

  —Eskerrak koadernoa eta boligrafoa ekarri ditudan! —esaten du Nurrek.


  Eskerrak, bai, pentsatzen dute beste biek, Guo Guok batez ere, denbora baitarama han, atean zer jartzen duen ezin asmaturik. Poliki-poliki, pazientzia pixka bat hartuz, hutsik dauden tarteak betetzen dituzte eta, bukatzen dutenean, pozik begiratzen diote elkarri. Erraza zen-eta!


  Denboratxoa behar dute desberdintasunak aurkitzeko, bi herensugeak berdinak baitira, eta arreta handiz begiratu behar zaie. Larrabetzun dauden bi neskatxo bezalakoak dira; biki egiazkoak dira, hain berdinak, non ez baitago modurik zein nor den bereizteko. Nurrek bestelako bikiak ere ezagutzen ditu, baina haiek ez dira biki-bikiak bezain berdinak, eta errazago bereizten dira. Batzuk guztiz desberdinak ere izaten dira, urte bereko egun berean jaioak izanagatik ere.


  —Eta azkeneko desberdintasuna! —esaten du oihu eginez, hatzaz erakutsiz.


  Atea geldiro zabaltzen da, baina ez dira erabat zabaldu arte zain geratzen, eta igarotzeko adina zabaltzen denerako lasterka abiatzen dira. Badaezpada ere, bestela bat-batean itxi eta hiruak igarotzeko astirik eman gabe itxi ez dadin.


  Orain arte hainbestean doaz gauzak, pentsatzen du Nurren bere baitarako, baina, aurrera baino lehen, indarberritu beharra dago.


  —Indarberritu beharra dugu —esaten du.


  Poltsan eskua sartu eta bila aritu ondoren, gominola-pakete oso bat, hiru galleta eta ur-botila, oraindik zabaldu gabe daukana, ateratzen ditu.


  —Zuek zer duzue? —galdetzen die lagunei.


  Jun Yuri txokolatezko ogitartekoaren erdia geratzen zaio, gerorako gordeta zeukan-eta. Urbotilatxo bat ere badu. Eta sagar bat ere bai.


  Guo Guok eskuak patriketan sartzen ditu, ea zerbait aurkitzen duen. Hark ez du poltsarik, baina bai patrika handi batzuk galtzetan. Erabili gabeko jolasetarako txartelak ateratzen ditu; zimur-zimur eginda daude; puxtarri batzuk; arrautza batean atera zaion auto txiki bat; pegatina batzuk eta txikle-kajatxo bat.


  —Jo! Handia da, gero, zurea! —esaten dio Nurrek—. Meriendatik ez zaizu ezer geratzen?


  —Dena jan dut! —erantzuten dio hark, barrez, eskuez sabela igurtziz.


  Guo Guo tripazain hutsa da, baina laguna da, eta bi neskek harekin banatzen dituzte beren horniak. Galleta bana eta bina gominola jaten dituzte, ur-trago bat, eta herensugearen laugarren atearen bila hasten dira. Gutxiago geratzen dira!


  5. Herensugearen laugarren atea


  Hiru lagunek korridore batetik jotzen dute eta ispiluz betetako gela batera iristen dira. Barregura sartzen zaie: batzuetan globoak bezala puztuta ageri dira, beste batzuetan freskagarrietarako lastoa bezain mehe, beste batzuetan handi-handi, ispiluan kabitu ere ezinezkoak bezala; edo txiki-txikiak, irlandar gnomoak bezala; zabal-zabalak, estu-estuak… baina txiklezkoak balira bezala agertzen direna da gehien gustatzen zaiena. Besoa luzatzen dute, eta badirudi okertu egiten dela; hankak zabaltzen dituzte, eta bihurritu egiten zaizkie; lepoa luzatzen dute, eta jirafak direla esango litzateke. Unetxo batez geratzen dira han; gustura eta pozik, eta ahaztu egiten zaie irteera aurkitu behar dutela.


  —Aurrera jarraitu behar dugu —esaten du Nurrek bat-batean, gainerako lagunak bila eta bila, kezkatuta egongo direla gogoraturik.


  —Pixka bat gehiago, mesedez… —eskatzen du Guo Guok, barreak hil beharrean, burua hanka artean sartu duelako eta ispiluan sekulako ipurdi handi bat eta aurpegi txiki-txiki bat ikusten dituelako.


  —Ez egin ergelarena! —egiten dio oihu Nurrek, haserre—. Ea orain bizitza guztirako hemen geratu behar dugun!


  —Egia da hori —esaten dio Jun Tuk, aspertuta baitago bere burua ispiluetan batzuetan lodi eta beste batzuetan argal ikusiz.

  Bi neskak irteeraren bila ari dira, baina han ez dago ez herensugearen aterik ez bestelakorik. Ederra kontua! Atzera itzuli beharko dute, baina berehalaxe gogoratzen dute ateak alde baterantz baizik ezin direla zabaldu. Erabat izututa geratzen dira elkarri begira, pentsatuz beharbada ezingo dutela handik inoiz irten; eta gela osoa miatzen dute berriro, zoko guzti-guztietan ongi begiratuz.


  —Hauxe ispilu kaskarra! —egiten die oihu Guo Guok.


  Nur eta Jun Yu lasterka joaten zaizkio. Ispilu hark ez zaitu agerrarazten ez gizen, ez argal, ez jirafa, ez txiklezko; ispilu normal bat da. Zein gauza bitxia… Nurrek ezkerreko ertza behatzaz ukitzen du, eta gauza bitxi samar bat nabaritzen du, handitu bat edo horrelako zerbait sumatzen du, eta mini-linterna bat ateratzen du poltsatik; Faizaren urtebetetzeko zozketan egokitu zitzaion eta aldean eramaten du beti. Ez du argi askorik egiten, baina gauza txikiak ikusteko aski. Arretaz aztertzen du handitua; bigun-biguna da, aititek oparitu zion eta zapaltzen duzunean miau egiten duen pelutxezko katutxo nanoaren sabelaren antzekoa. Ezin egin gabe geratu, eta handitua zapaltzen du; klik bat entzuten da, eta zer eta herensugearen laugarren atea agertzen da ispiluaren atzean ezkutatuta! Hiru lagunek barre egiten dute; ez gauza dibertigarria iruditzen zaielako, sinesten hasita zeudelako baizik hantxe itxita geratu beharko zutela betiko.


  —Eta orain zer? —galdetzen du Guo Guok.


  —Beste ateak bezala —erantzuten dio Nurrek, dena baleki bezala—. Asmakaria asmatu behar.


  Atean herensuge bat dago, besteen antzekoa, oso gorputz luzea duena, dena kriribilduta, bere erpe, bibote eta gainerakoekin… edozein lekutan zaudela ere bere suzko begiez finko-finko begiratzen dizula. Nurri joan den astean gurasoekin museo batera joan zenean ikusi zuen koadro bat gogoratzen dio. Egia esateko, nahiago izaten du patinatzera edo igerian egitera joan, museoak ikustera joan baino, museoetan gauza asko baitaude pertsona nagusiek oso interesgarriak direla esaten duenak, baina han ez dute uzten lasterka egiten, edo ozen hitz egiten, edo abesten, edo izozkiak jaten. Eskerrak koadro bitxi bat ikusi zuen, nondik ere begiratzen diozun, txinatar zahar-zahar bat, aititek baino bizar luzeagoa duena, argazkiak egiten dituzten lekuko urrezko tronuaren berdin batetik finko-finko begira egoten zaizuna. Gurasoak gauza bitxiz betetako erakustokiei begira zeuden bitartean, Nur batera eta bestera aritu zen. Erretratu hartako gizona berari begira egoten zitzaion denbora guztian, eta begiak mugitu egiten zitzaizkiola ematen zuen.


  Herensugearen azpian letra batzuk daude, baina antzinako hizkuntzaren batean idatziak izango dira, ez da ezer ulertzen eta.

  —Ez dakit zer jartzen duen hor —dio Guo Guok.


  —Nik ere ez —esaten dute Nurrek eta Jun Yuk, biek batera.


  Barregura sartzen zaie, biek batera esan dute-eta.


  —Bisbis! —esaten du Nurrek.


  Eta Jun Yuk ezpainak estu-estu lotzen ditu, ongi baitaki hitz egiten baldin badu kaskarreko bat eman diezaiokeela Nurrek. Isilik egon behar du lagunak bere izena hiru aldiz esan arte, eta keinuka adierazten dio esateko behingoz.


  —Zertan ari zarete? —galdetzen die Guo Guok, ez baitu ulertzen zergatik ari diren denbora galtzen, halako keinuak eginez.


  —Jun Yu, Jun Yu, Jun Yu —esaten du azkenik Nurrek, eta lagunak putz egiten du, lasaiturik.


  —Kostatu zaizu ederki… —esaten dio.


  —Oso polita zeunden-eta, keinuak eginez!


  —Ikusiko duzu zure txanda etortzen zaizunean; astebetean ez dizut esango zure izena.


  —Ba nik hilabetean ez dut esango zurea.


  —Eta nik urtebetean.


  Barrez ari dira biak, eta Guo Guori iruditzen zaio neskak oso arraroak direla, oso arraroak direla benetan.


  —Saiatu behar dugu ala ez dugu saiatu behar asmakari hori asmatzen? —galdetzen die.


  Herensugearen azpian jartzen duenari begira geratzen dira berriro hirurak, arreta handiz. Ulertu, ulertzen da zerbait, baina… Nur lehenengo letrak geldiro irakurtzen hasten da.


  Puuuuuf… Nurri bizkor irakurtzea gustatzen zaio. Dena gustatzen zaio bizkor egitea eta, horrexegatik, batzuetan nahastu egiten da matematika egitean, lasterka batean egiten baititu kontuak, eta bururakoak ahaztu egiten zaizkio, baina ez beti.


  —Harrapatu dut! —esaten du oihuz—. Aho-korapilo bat da.


  —Zer? —galdetzen du Jun Yuk.


  —Aho-korapiloa. Esaldi bat nahastu gabe bizkor-bizkor esan behar denean egiten dena. Amamak bat oso erraza irakatsi zidan: Otso itsu itsusiak ezin etsi etxean.


  —Eta zer misterio du horrek? —galdetzen dio Guo Guok—. Zaka-zaka lapikoko kukuak kaka… ergelkeria galanta!


  —Bai? Esan ezazu bizkor-bizkor.


  Guo Guok ahalegin bat egiten du eta ez zaio gaizki-gaizki ere ateratzen, baina zer esaten duen ia ez zaio ulertu ere egiten, eta gauza bera Jun Yuk.


  —Eta zailagoa ere badakit —esaten du Nurrek—: Akerrak adarrak okerrak ditu, adarrak okerrak akerrak ditu, adarrak akerrak okerrak ditu, okerrak adarrak akerrak ditu.


  Lagunen iritzian zailagoa da oraingo hau, eta ikasiko dute geroago, handik ateratzen direnean. Orain herensugearen atean zer jartzen duen jakitea da garrantzitsua; horretarako, Nurrek koadernotxoa eta boligrafoa ateratzen ditu berriro, eta silabaz silaba idazten du, beste biek letrak banan-banan irakurtzen dizkioten bitartean:

  —Eta zer egin behar dugu orain? —galdetzen du Guo Guok, hura baita hiruetan galdeontziena—. Bizkor-bizkor esan behar ote dugu?


  —Ez zait iruditzen ateak belarriak dituenik —erantzuten dio Nurrek—. Galderari erantzun beharko zaio lehendabizi; ea bada: Hiru tigreak larri lerratzen badira —ahoa korapilatzen zaio, eta barregura ematen dio, baina aurrera jarraitzen du—: zein lerratzen da larriago?


  —Ez dakit —esaten du Guo Guok.


  —Hirurak berdin —esaten du Jun Yuk—, zeren, batera bazeuden…


  —Hirurok batera esango dugu eta ateari bultza egingo diogu, ados?


  Hirurek elkarri begiratzen diote, eskuak atearen kontra jarri, arnasa hartu eta oihu egiten dute:


  —HIRURAK BERDIN!


  Bultza egiten dute, herensugearen laugarren atea zabaltzen da, eta laster-laster sartzen dira handik, atea itxi baino lehen.


  —¡Bisbis! —esaten du Nurrek, beste aldean daudenean.


  —Ez du balio! —egiten du protesta Jun Yuk.


  Eta Nurrek koskorreko bat ematen dio, berak Jun Yuren izena hiru aldiz esan baino lehen hitz egin duelako.


  —Jun Yu, Jun Yu, Jun Yu —esaten du gero.


  —Ez zuen balio horrek —jarraitzen du protesta eginez lagunak—, deskuido hutsez ez dugulako hitz egin hirurek batera.


  —Aaa… baina hala izan da —erantzuten dio Nurrek barrez.


  —Ba al dago jakiterik zertaz ari zareten? —galdetzen die Guo Guok.


  Eta bi kaskarreko hartzen ditu, neska bakoitzak bana emanda.


  —Nik zure izena hiru aldiz esan arte ezin duzu hitz egin —ohartarazten dio Nurrek.


  —Gogoak ematen badit, hitz egingo dut —tematzen da Guo Guo.


  Eta beste bi kaskarreko harrapatzen ditu.


  Orduan urezko pistola bat ateratzen du galtzetako patrika handietako batetik, eta neskak bustitzen hasten da; haiek garrasika ihes egiten diote, gelditzeko eta gelditzeko esanez.


  —Esan nire izena! Esan nire izena! —esaten die oihuka.


  —Guo Guo, Guo Guo, Guo Guo —esaten du azkenean Nurrek; ordurako, ordea, pistolak ez du urik, eta halako barregura ematen die non hankak estutu behar baitituzte, pixarik egingo ez badute.


  Nurri asko gustatzen zaizkio urezko pistolak; betidanik gustatu izan zaizkio, txiki-txikia zenetik hasita. Orain handiagoa da, baina aldian behin babak oparitan eman zion bat aurkitzen du eta leihotik ura botatzen aritzen da, amak jakin gabe. Urezko globoak ere gustatzen zaizkio, eta nola gustatu, gainera! Aurtengo udaran oporretarako Larrabetzun egon zenean, globo poltsa bat erosi zuen estankoan —denetik izaten da denda horretan— eta Nurrek eta Bihoznek, Nurren lagunak, arratsalde osoa eman zuten globoak urez bete eta aititeren oihanean elkarri botaz. Buruko azkeneko ileetaraino mela-mela eginda bukatu zuten, baina bero sapa egiten zuen egun hartan eta ez zitzaien axola. Politena zen batak besteari globoa botatzen zionean, hark airean hartu behar zuela, eta eskuetan lehertzen zitzaiola. Terraza busti-bustita utzi zuten, eta baita bainu-gela eta korridorea ere, baina amamak ez zien ezer esan. Bai gauza ederra dela lurra bustitzen diotenean haserretzen ez den amama bat izatea, baina, horretarakoxe dira amamak!


  Hiru lagunek herensugearen bosgarren atea bilatu behar dute, baina arazo larri bat dute: atez beteta dagoen gela batean sartu dira; badira handiak, txikiak, zabalak, estuak, denetik. Kolore desberdinetakoak dira denak, baina ez dute herensugerik ikusten haietan marraztuta. Batzuk zabaltzen ahalegintzen dira, baina itxita daude. Ez dakite zer egin. Nur «Alizia herrialde miragarrian» ipuinaz gogoratzen da orduan; film batean ere ikusia du, gainera. Istorio horretan gertatzen den guzti-guztiaz ez da gogoratzen, baina bai Aliziak nola ikusten duen untxia ate txiki-txiki batetik, eta Aliziak ere sartu nahi duela baina ezin duela, bera handia delako. Gero magiazko galleta bat jaten du eta erraldoia bihurtzen da; gero beste bat jaten du, eta txiki-txikia egiten da. Baliteke… Nurri meriendatik galleta batzuk geratzen zaizkio oraindik; baina hobeto pentsatzen du.

  Eta erraldoi bihurtuz gero?


  Eta arkakuso baten moduko ipotxa bihurtzen bada?


  Eta ezer gertatzen ez bada?


  Hobe ez probatzea, badaezpada ere, baina Alizia balitz… Ingurura begiratzen du, aterik txikiena zein den ikusteko, eta hantxe ikusten du, zoko batean, gustatzen zaion bat. Txiki-txikia da, eta lila kolorekoa, berari gehien gustatzen zaiona. Hartara joaten da, maratilari eragiten dio, eta, primeran! Zabaldu egiten da. Katamarrean jarri beharra dago, jakina, atetik igarotzeko; baina ez du zalantzarik, makurtzen da eta atetxotik aurrera igarotzen da, sabelaz ia lurra ukituz. Lagunek berdin egiten dute, eta Nurren atzetik joaten dira.


  —Orain zer? —galdetzen du Guo Guok.


  6. Herensugearen bosgarren atea


  Honexek bai dirudiela sekula amaitzen ez den soka! Nur, Jun Yu eta Guo Guo nekatzen hasiak dira hainbeste gela, korridore, herensuge eta probarekin, baina aurrera jarraitu beste erremediorik ez dute, handik irten eta lagunak topatuko badituzte.


  Oraingo honetan bai, bada herensuge bat, herensuge handi bat barren-barrenean, urre kolorekoa, ia horma osoa hartzen duena. Ez dute ez letrarik ez antzekorik ikusten, eta hara joateko errekatxo baten gainetik igarotzen den zubitxo batetik igaro behar dute; Hiri Debekatuan daudenen antzekoa da; Nur eta haren lagunak askotan egon dira Hiri Debekatuan. Oso erraza dirudi, errazegia. Zubia igaro besterik ez da egin behar, baina…


  —Marro bat bada? —galdetzen du Nurrek?


  —Eta paperezkoa bada eta uretara erortzen baldin bagara? —galdetzen du Jun Yuk.


  —Eta…? Nola esaten zaio? Zerbait dirudiela baina ez den hori? —galdetzen du Guo Guok, hark ere ez baitu isilik egon nahi—. Oasia!


  —Zu bai oasia! —erantzuten dio barrez Nurrek—. Ispilatze bat da hori; ura dela ematen du, eta lasterka joaten zara, bero handia egiten duelako eta egarri handia duzulako, eta hara iritsitakoan, ezer ez.


  —Horixe, ispilatzea!


  —Bai, eta nor igaroko da lehenengoa?


  —Doala Guo Guo —esaten du Jun Yuk.


  —Aizu! Eta zergatik ni? —esaten du protestan Guo Guok.


  —Iaz eskolako lasterketa irabazi zenuelako eta harro-harro zaudelako beti, bizkorrena zarela esanez.


  —Baina orkatila bihurritu zait «arrain-ahoetara» igotzerakoan, eta hankan mina dut.


  Nurren iritzian beldur pixka bat du Guo Guok. Berak ere bai, badu beldurra, eta Jun Yuk ere bai, seguru. Egia baita: marroren bat baldin bada, lehenengo abiatzen dena eroriko da, baina norbaitek joan behar du.


  —Zotzetara egingo dugu —esaten du—. Papera, harria, guraizea. Ados? Baina egokitzen zaionak, egin egin behar du. Hirugarrenera: bat, bi eta hiru!


  Nurrek harri egiten du.


  Jun Yuk papera.

  Guo Guok guraizeak.


  Guraizeak papera mozten du, jakina, baina paperak harria biltzen du, eta harriak guraizeak kamusten; inork ez du irabazi, beraz.


  —Berriro. Hirugarrenera: bat, bi eta hiru!


  Nurrek guraizea ateratzen du.


  Jun Yuk papera.


  Guo Guok papera.


  —Biek galdu duzue! —esaten die Nurrek lagunei.


  —Berdin egin dugu —argitzen dio Jun Yuk.


  —Orain berdinketa hautsi behar duzue. Hirugarrenera: bat, bi eta hiru!


  Jun Yuk papera ateratzen du, eta Guo Guok harria. Guo Guok galdu du, beraz, eta garbi dago hark igaro behar duela zubia lehenengo. Neskei begiratzen die, burua jasotzen du, tente-tente, eta ikusi orduko, halako abiada hartzen du, non urrezko herensugearen kontra jotzen baitu ia aurpegiaz.


  —Ez zenuen esaten orkatila minduta zenuela? —esaten dio oihuz Nurrek.


  —Sendatu zait! —erantzuten dio, oihuz hark ere—. Zer? Bazatozte ala beldurtien moduan geratu behar duzue hor?


  Beldurtiak? Horixe entzun behar! Lasterka abiatzen dira, zubia igarotzen dute, eta Guo Guoren gainera erortzen dira, baina bizkor-bizkor jaikitzen dira berriro, ez baitute astirik ergelarena egiten aritzeko eta urrezko herensugearen atea zabaldu behar dute. Han ez dago ez hitzik, ez bestelako arrastorik. Gerta daiteke botoiren bat izatea, ispiluan zegoen ateak zuen bezala. Alde guztietan ukitzen dute, baina ez dute koskorrik edo botoiaren antza izan lezakeen ezer aurkitzen; eseri egiten dira, beraz, ea ideia distiratsuren bat bururatzen zaien.


  Nurrek arreta handiz aztertzen du atea. Goiko ezkerreko ertzetik hasten da, eta poliki-poliki jarraitzen du, baina ez du ezer bitxirik edo ezer berezirik aurkitzen. Kolore berekoa da dena: urre kolorekoa, horia, hobeto esateko, baina herensugearen isla eta irudi bereziak osatzen dituzten beste isla batzuk baizik ez dira nabaritzen.


  —Oraingo honetan hemen geratu beharko dugula iruditzen zait, bila etortzen zaizkigun arte —esaten du Jun Yuk.


  —Etortzen badira… —gehitzen du Guo Guok; errekatxoan arrainik ba ote den begiratzera joan da.


  Jun Yuk laguntzen dio, baina Nurrek ez; atearen aurrean geratzen da eserita, ziur baitago izan behar duela trikimailuren bat, inondik ere. Nurrek badu marrazki bitxi batzuk dituen liburu bat; gurasoek erosi zioten bere azkeneko urtebetetzean, patin berri batzuekin eta jertse polit batekin batera. Beti oparitzen diote libururen bat, berdin dio zertaz den, asko gustatzen baitzaio irakurtzea. Ba, marrazki bitxiak dituen liburu horretan, kolore eta formen artean ezkutaturik dauden aurpegiak, loreak, animaliak eta beste gauza pila bat aurkiru behar dira. Eta ate honetan ere gauza bera gertatzen bada? Eta itxuraz ez dagoen baina egon badagoen zerbait bilatu behar baldin bada? Jaiki eta pauso batzuk egiten ditu atzerantz, ateari begia kendu gabe. Badirudi… eskuineko forma hori beharbada…


  —E! —deitzen die lagunei; haiek ez dute arrainik ikusi errekatxoan, eta Nurrengana joaten dira—. Ezer arrarorik ikusten al duzue hor eskuinean, herensugearen isatsa bukatzen den leku horretan?


  —Panpina bat dela dirudi —esaten du Guo Guok—, buru, esku eta guzti.


  —Niri lorea iruditzen zait —esaten du Jun Yuk.


  —Hirusta-hostoa da! —esaten du Nurrek—. Beherago beste bat ere bada.


  Arretaz begiratzen dute. Egia da! Eta haraxeago bada beste bat, eta beste bat, eta beste bat. Hiru hostoko hirustak dira.


  —Apaingarriak baizik ez dira —esaten du Guo Guok.


  —LAU hostoko hirusta bat bilatu behar dugu beharbada; nekez aurkitzen dira, eta horrexegatik zorte ona ekartzen dute.


  —Zertarako? —galdetzen du Guo Guok.


  —Nik zer dakit, bada! Bila dezagun, ea zer gertatzen den.


  Lau begik bik baino hobeto ikusten badute, seik askoz hobeto ikusiko dute. Orain, zer bilatu behar duten badakitelarik, hirusta pilak aurkitzen dituzte, baina ez lau hostokorik.


  —Begiak galdu behar ditut, honen hurbiletik begiratuz! —esaten du Guo Guok oihuka, eta zubirantz joaten da lasterka, urrutixeagotik begiratzeko—. Ikusi dut! —esaten du oihuka berriro—. Begiaren ondoan dago!


  —Zein begiren ondoan? —galdetzen dio Nurrek—. Eskuineko begiaren ala ezkerrekoaren ondoan?


  Guo Guok pentsatu egin behar du. Batzuetan ez du jakiten zein den eskuina eta zein ezkerra, baina ez nahasteko modu bizkor-bizkor bat asmatu du: keinutxo bat egiten du idazteko erabiltzen duen eskuarekin, eskuina baita beti; gustatu, ezkerreko eskuaz ere idazteko gauza izatea gustatuko litzaioke, Zhi Min bere adiskideak egiten duen bezala, esku bataz zein besteaz idazteko gauza baita hura.


  —Eskuinekoaren ondoan! —esaten dio oihuka azkenik.


  Egia da, hantxe, herensugearen eskuineko begiaren azpian ezkutatuta bezala, lau hostoko hirusta bat dago. Ongi begiratzen dute, eta hirustaren erdi-erdian bada palankatxo bat; hura jaitsi eta atea zabaltzen da. Ai! Oraingo honetan sinetsita zeuden ez zutela aurkituko irteteko modua.


  —Nik aurkitu dut —esaten du Guo Guok, bere buruaz pozik.


  Egia da, hari esker zabaldu dute atea; beste hiru ate baizik ez zaizkie geratzen orain! Hurrengo gelara sartzen dira, eta ahozabalik geratzen dira, txundituta. Loreak eta loreak daude, milaka, milioika.

  7. Herensugearen seigarren atea


  —Peoniak dira —esaten du Nurrek.


  —Nola dakizu? —galdetzen dio Jun Yuk.


  —Badakidalako. Aititek asko daki lore-kontuez; era askotako loreak ditu etxean eta bere oihanean: arrosak, orkideak, geranioak, bioletak, izena gogoratzen ez dudan beste batzuk, eta peoniak.


  Lore zuriz, arrosaz, morez eta horiz eratutako pasabide batetik igarotzen dira.


  —Txinako lore nazionala da —esaten du Guo Guok, berak ere lore-kontuez badakiela erakusteko.


  —Zergatik? —galdetzen dio Nurrek.


  —Ez dakit.


  —Nik bai, nik badakit.


  —Aitonak esan zizun hori ere?


  —Ez. Hemen jartzen du.


  Herensugearen seigarren atearen aurrean idazkun bat dago, Xiun Fong, loreak zaintzen zituen neskaren historia kontatzen duena. Behin enperadoreak ezkondu egin nahi omen zuen, eta erresumako nesken artean bilatu zuen ezkongaia. Asko zirenez, zortzi aukeratu zituen azkenean, zortzia zortearen zenbakia baita Txinan. Bakoitzari hazi bana eman zien, eta handik hilabetera itzultzeko agindu zien. Lorerik ederrena eta zainduena ekartzen zuenarekin ezkonduko zen. Xiun Fong etxera itzuli eta hazia landatu zuen; lurrik hoberenean sartu zuen, ureztatu egin zuen, ahalik eta ongien zaindu zuen baina, egunak joan eta egunak etorri, landarea ez zen erne. Enperadorearen palaziora joan beharreko eguna iritsi zen, eta batere ez joatea pentsatu zuen; zertarako joan?, lorerik ez zuen-eta… baina joan egin zen azkenean. Beste neska guztiek lore-ontzi ederrak zeramatzaten eskuetan, era guztietako loreekin; zein baino zein lore ederragoak; Xiun Fong lotsaturik zegoen, bere lore-ontzian lurra baizik ez zegoelako, baina, horra non, harrigarria bazirudien ere, eta jende guztia txundituta utziz, Xiun Fong aukeratu zuen enperadoreak, neskei eman zizkien haziek ez zutelako lorerik ematen, eta Xiun Fong izan zelako zintzo jokatu zuen eta enperadorea engainatzen ahalegindu ez zen bakarra. Zertan lan egiten zuen galdetu zionean, lorezaina zela eta peoniak hazten zituela erantzun zion Xiun Fongek. Harrezkero, peonia ederra da Txinako lore nazionala, elezaharrak dioenez.


  —Zer? Zabalduko dugu atea? —galdetzen du Guo Guok.


  Hari ez zaizkio gustatzen neska, ezkontza eta horrelako istorio horiek. Gustatu bai, gustatzen zaizkio, baina ez asko, nahiago ditu munstroenak eta gudarienak.


  Herensugearen seigarren atea zabaltzeko asmakariaren bila hastera doazela, Nurren eskuko telefonoak jotzen du. Nola liteke? Lehenago deitzen ahalegindu dira, eta ez zuen seinalerik ematen. Baliteke orain irteeratik hurbilago egotea, eta horregatik iristea seinalea. Nurri kosta egiten zaio eskuko telefonoa aurkitzea, poltsaren barren-barrenean baitago; galletak, mini-linterna, koadernotxoa, boligrafoa, muki-zapien paketea, eskuila, lupa, tatuaje-zerrenda bat, urez itsatsi eta egun batzuetan ezabatzen ez diren horietakoa, familietara jolasteko karta-sorta bat… horren guztiaren azpian. Eta eskerrak martetarrak hiltzeko makina ekarri ez duen! Aurkitzen du, azkenik. Sally da.


  —Sally da! —esaten du oihu eginez—. Kaixo, Sally! Non zaudete? Bai… bai… Jo! Ba, mugi bizkor. Gu gaude… zein da ate hau? —galdetzen dio Jun Yuri.


  —Seigarrena.


  —Seigarrenean gaude. Ongi… bai… bai… bai. Eta zuek? Laugarrenean? A… ezkerreko aldean dagoen botoi bat zabaldu behar duzue, ispilua zabaltzen da, «Hirurak berdin!» esan behar duzue, eta indar guztiaz bultza egin. Horixe… horixe… eta gero atez beteta dagoen gela bat dago; txikienetik sartu behar duzue; morea da, badakizu, Hanna Montanaren elastikoa bezala.


  Ez, hori ez! Hori berdea da, bestea, morea… Eta gero urre koloreko herensugea dago; palankatxo bat dauka eskuineko begiaren azpian. Bai, palankatxo bat herensugearen eskuineko begiaren azpian.


  Azkenean eskuko telefonoa ixten du, eta lasaitasunezko hasperen bat egiten du.


  —Zer gertatzen da? —galdetzen diote Jun Yuk eta Guo Guok, biek batera.


  —Bisbis! —esaten du Guo Guok.


  —Orain ez! —esaten du Jun Yuk—. Ez duzu ikusten hori baino gauza garrantzitsuagoak daudela? Zer gertatzen da, Nur?


  —Han daude denak.


  —Non?


  —Hemen! Sallyk esan dit «tren fantasmaraino» iritsi direla, eta ez geundela han, eta gizon batek esan diela tunelean sartu garela eta ez gaituela irteten ikusi. Orduail beraiek ere sartu egin dira, atea aurkitu dute, eta gure ondoren datoz. Laugarren atean daude, eta itxaroteko esan dit.


  Nurrek abiada hartu du, eta arrapaladan esan du dena, arnasarik ere hartu gabe ia. Ez du ulertzen zergatik ez zuen funtzionatzen lehen bere telefonoak eta Sallyrenak bai. Gero gogoratzen da behin baizik ez dela saiatu telefonoz deitzen, hasieran, tunel beldurgarrian zeudenean. Hori izango zen, seguru: eskuko telefonoak ez duela funtzionatzen tunelaren barruan.


  Orain itxaron egin behar dute, baina, itxaron bitartean, herensugearen zazpigarren atea nola zabaldu asmatzen saiatuko dira.


  Han ere ez dirudi ezer berezirik dagoenik, baina badakite ez dutela fidatu behar itxura hutsaz, aurreko atean ere ez baitzirudien ezer zegoenik, baina bai, bazen!


  —Herensuge hau bitxi samarra da —komentatzen du Nurrek.


  —Zergatik esaten duzu hori? —galdetzen dio Jun Yuk.


  —Orain artekoek bolak, izarrak, marrazkiak… zituzten; honek, berriz, loreak baizik ez ditu.


  Egia da hori; herensugea peoniaz inguratuta dago; gelan dauden peonien berdinak dira; herensugearenak margotuak izatea, eta gelakoak naturalak, horixe da alde bakarra.


  —Egingo nuke asmakariak loreekin zerikusia duela —tematzen da Nur.


  —Mezuren bat balego, behintzat! —kexatzen da Guo Guo.


  Guo Guori mezuen kontu hori errazagoa iruditzen zaio zer den ere ez dakizun zerbaiten bila aritzea baino. Ederrak daude, gainera, asmakaria loreei badagokie! Nork aurkitu behar du lore bat horrenbeste loreren artean!

  —Bada gauza bat nahiko arraroa iruditzen zaidana —dio Nurrek— baina ez dakit zer den… Nire iritzian… baina ez dakit…


  —Esan ezazu behingoz! —estutzen du Jun Yuk.


  —Herensuge honek peonia arrosa-zuri bat du erpeen artean; ikusten duzu?


  —Eta zer? —galdetzen dio Guo Guok, eta barre eginez gehitzen du—: Herensuge loretsua izango da!


  —Bai, baina… Lore horren berdin bat bilatu behar bada? Besteak bezalakoa dirudi, baina ez da.


  —Niri berdina iruditzen zait —esaten du Jun Yuk.


  —Ez da, begiratu ongi. Badu zerbait erdian…


  Nurrek bere poltsa arakatzen du, luparen bila, eta ateratzen du. Lupaz begiratzen dute, eta halaxe, lorearen erdian gominola baten antzeko gauza bat dagoela ikusten dute.


  —Gominola bat ematen du.


  —Utzidazue ikusten, ni aditua naiz gominolatan.


  Guo Guok lupa kentzen die eta begiratu egiten du.


  —Ba bai, gominola bat ematen du edo, hobeto esateko, «marshmalow» bat —esaten du serio-serio, eta gosea egiten zaio, bat-batean jan gabe denbora luzea daramala gogoraturik—. Ez al zaizue geratzen jatekorik! Goseak akabatzen nago.


  Nurri ere zerbait jateko gogoa sartu zaio. Baditu oraindik gominola batzuk; horrela bada, lagunekin partekatzen ditu; garbi uzten die, hala ere, ez zaiola besterik geratzen, eta geldiro jateko. Guo Guok ez dio kasurik egiten, eta denak batera sartzen ditu ahoan. Nurrek eta Jun Yuk banan-banan jaten dituzte; bien bitartean, ordea, atean dauden beste lore batzuk lupaz aztertzen jarraitzen dute, eta zerbait «bitxia» duen peonia bakarra herensugeak erpeen artean duena dela egiaztatzen dute.


  —Lore horren berdin bat bilatu behar dugula uste dut —esaten du guztiz sinetsirik.


  —Baina… pila bat daude, eta denak berdinak dira! —kexatzen da Jun Yu.


  —Hoberik bururatzen zaizu?


  —Ez…


  —Ba, hasi bilatzen.


  Besterik uste duten arren, lore guztiak desberdinak dira. Badira hosto txikiak dituztenak, handiak dituztenak, zimurrak, leunak, koloretonu asko dituztenak; batzuek artilezko mortxilak dirudite; beste batzuk tulipak bezalakoak dira, baina hosto gehiago dituzte; beste batzuek beste kolore batekoa dute koroa; beste batzuek lore-orratzak horiak dituzte… Ai! Ezin da ateko lorearen berdin bat aurkitu. Nurri litxarreria-denda bat gogoratzen dio: hainbeste gauza aukeratzeko, non azkenean ez baitakizu zer hartu. Zinemara joan zen azkenekoan, filma hasteko zen, eta oraindik erabaki gabe zeukan piztia-itxurako erregalizak hartu, txiklezko meloiak hartu ala azukrezko marrubiak hartu. Arto-kruxpetak erosi zituen azkenean.


  Etsimena hartzen hasiak direnean, Jun Yuk atekoaren kolore bereko peonia sorta bat erreparatzen du, Xiun Fong, enperadorearen andregaiaren istorioa kontatzen duen idazkunaren azpian.

  —Nur! —esaten du oihu eginez—. Aurkitu dudala uste dut!


  Nur eta Guo Guo lasterka joaten dira Jun Yuren ondora. Egia da, berdinak dira, baina ez dute denek gominola bat erdian. Batek bakarrik du gominola, eta lore sortako lore guztiak ukitu ondoren, aurkitu egiten dute azkenean. Denetan txikiena da, eta besteen artean erdi-ezkutaturik dago.


  —Eta orain? —galdetzen du.


  —Hartu, hartu egingo dugu —esaten dio Nurrek.


  —Zuri iruditzen zaizu? Ez da debekatuta egongo?


  Egia da lorategietan debekatuta egoten dela loreak hartzea, eta egia da loreak moztu gabe politagoak izaten direla, baina oraingo hau oso kasu berezia da. Handik kanpora irten beharra dute, eta ez dira irtengo atea zabaltzen ez badute. Nurrek badu diru pixka bat diru-zorroan, eta jabea agertzen bada eta, lorea kendu duelako errieta egiten badio, ordaindu egingo diola erabakitzen du. Arnasa hartzen du eta loreari tira egiten dio, baina, tira eginagatik, ezin du eten, indar guztiaz tira eginda ere.


  —Atea zabaldu egin da! —egiten du oihu Guo Guok.


  Egia da, hain zuzen: magiaz bezala zabaldu da; zer gauza! Lorea aztertzen dute, eta ez da egiazkoa; horregatik ezin zuen erauzi Nurrek. Atea zabaltzen duen trasteren bati loturik egon behar du, baina ez dago astirik zer den begiratzeko, ateaz beste aldera igaro behar baitute, berriro itxi baino lehen.


  —Hara! —esaten du Nurrek beste aldean daudenean.


  —Zer gertatzen da? —galdetzen dio Jun Yuk.


  —Sallyri esan dion han itxarongo geniela…


  —Deitu, eta esan hemen gaudela eta loreari tira egin behar diotela atea zabaltzeko.


  Nurrek eskuko telefonoa atera eta lagunari deitzen dio.


  —Aizu, Sally. Zazpigarren atean itxarongo dizuegu. Bai… badakit seigarrenean itxarongo genizuela esan dizudala, baina… Bai… bai… Non zaudete? Zein geldiro zabiltzaten! Esan dizut herensugearen eskuineko begiaren azpian dagoen lau hostoko hirustan dagoen palankatxoari eragin behar zaiola… Ikusten duzu? Tira egin! Eta hurrengoan gominola bat duen loreari tira egin behar diozue… bai, gominola bat dirudien zerbait, idazkun baten azpian. Bai… bai…


  —Non daude? —galdetzen dio Jun Yuk.


  —Bosgarrenean oraindik. Geldo batzuk dira, eta gu baino askoz gehiago izanda!


  —Bai polita! —egiten du oihu Guo Guok.


  Orduan leku zoragarri batean daudela ohartzen dira; txinatar farolez beteta dago, denak kolore desberdinetakoak, borlak zintzilik, marrazkiak eta urrezko letrak dituztela.

  8. Herensugearen zazpigarren atea


  Nurri asko gustatzen zaizkio txinatar farolak. Beijingera iritsi zirenean, gurasoek faroltxo bat oparitu zioten, bere gelan eduki zezan, eta Larrabetzura oporrak pasatzera lehendabiziko aldiz itzuli zenean, bi farol handi eraman zituen aiton-amonarentzat. Txinatarrei asko gustatzen zaizkie farolak, eta alde guztietan jartzen dituzte, jatetxeetan, etxeko ateetan, kalean jai-egunetan, eta Txinako Urte Berri egunean batez ere, horixe izaten baita jai guztietan garrantzitsuena, udaberriaren etorrera ospatzen baita. Nurren urtebetetze-egunean amatxok eta Nurrek globoz eta farolez bete zuten egongela guztia; egunak eman zituzten haiek guztiak prestatzen. Haiek ez ziren orain ikusten ari direnak bezalakoak, hauek oso-oso-oso politak baitira, baina etxean jarri zituztenak ere politak eta alaiak ziren. Hurrengoak gehiago egingo ditu eta farolez beteko du egongela guzti-guztia.


  Ate hau seigarrena da; esaldi bat dago herensuge baten azpian idatzita; herensugea gorriz margotuta dago eta bihurri-aurpegia du. Antzinako hizkiez idatzita dago; hizki modernoak baino askoz ere zailagoak dira irakurtzen, askoz ere arrasto eta makilatxo gehiago baitituzte. Denek ezagutzen dute baten bat, eta hiruen artean zer dakarren argitzen saiatzen dira.


  —Argiaren ez dakit zer, jartzen du —dio Nurrek.


  —Eguzkia izango da… —iradokitzen du Jun Yuk.


  —Ez, ez dut uste.


  —«Argia eman» jartzen du, nik uste —esaten du Guo Guok, hura antzinako idazkerako eskoletara joaten baita; ez zaio asko-asko gustatzen, baina gurasoek kaligrafia ikasarazi nahi diote, txinatarrak oso harro baitaude beren idazkeraz.


  —Argia eman? —galdetzen dio Jun Yuk—. Non?


  —Etengailuren bat egongo da nonbait, beharbada, farolak pizteko —esaten du Nurrek.


  Hormetan etengailuren bat ote dagoen bilatzen dute, sarrerako atearen ondoan, irteerakoaren ondoan, lurrean, baina ez dute ikusten. Nur bonbilla batzuek farolik ez dutela ohartzen da orduan, haritik zintzilik daudela, besterik gabe. Bai gauza bitxia! Zergatik utziko ote zituzten ongi farol haiek guztiak eta bonbilla batzuk agerian utzi, hain itsusi?


  —Begira! Hemen kartulina gorri batzuk daude.


  Egia da. Norbaitek kartulina gorri mordo bat utzi du gelako bazter batean; paper gardenezko orri batzuk ere badaude, eta hiru guraize eta kola ere bai.


  —Badakit! —esaten du Nurrek—. Falta diren farolak egin behar ditugu.


  —Seguru zaude? —galdetzen dio Jun Yuk, ez baitzaio horren garbi dagoenik iruditzen.


  —Bai! Zertarako utziko zituzten, bestela, kartulinak, guraizeak eta kola?


  Farolik ez duten bonbillak kontatzen dituzte eta, hamabi!


  —Afaltzeko ordurako ere ez ditugu bukatuko —esaten du Guo Guok, gosetzen hasia baita berriro.


  Hamabi asko dira, hori bai, baina ez dira sabaira begira geratuko. Hirurek dakite farolak egiten, eta lanari heltzen diote.


  Lehenengo paper gardena kartulinetan itsasten dute. Kartulinak erditik tolesten dituzte.

  Erdian ebaki batzuk egiten dituzte, azkeneraino moztu gabe.

  Ertzak itsasten dituzte, pixka bat okertuz.

  Farolaren oinarria ebakitzen dute, belarri batzuekin, eta azpiko aldean itsasten dute, bonbilla ikus ez dadin.

  Eta horra, dena egina!

  —Egina dago! —esaten du Nurrek, ozen, farola bukatzen lehena izan delako pozik.


  Jun Yuk ia segituan bukatzen du, baina Guo Guok ez du erremediorik. Kolak ihes egin dio behatzak likaz beteta ditu eta egiten ari deh farola okertzen ari zaio; neskek ez diote ezer esaten, denak egitea baita kontua, oso ongi eginda ez badaude ere. Ezer esanez gero haserretu egin liteke, gainera, eta baliteke lanik gehiago ez egitea.


  Zaratatxo batek arreta deitzen die, eta buruak jasotzen dituzte, izututa, baina gero barrez hasten dira, beren lagunak herensugearen bosgarren atetik sartzen ikusirik. Hantxe daude denak: Zhi Min, Bo Wen, Sally, Anelya, Faiza, Talina, Amina eta Sara. Elkar besarkatzen dute, eta pozez jauzika hasten dira, aspaldi elkar ikusi izan ez balute bezala; denek batera hitz egiten dute, bakoitzak berari gertatu zaiona kontatu nahi du, edo ateak nola igaro dituzten esan.


  —Ongi, ongi; aski da! —esaten die Nurrek oihuka—. Gero ere izango dugu hitz egiteko astia, orain farolak bukatu behar dira!


  Eta herensuge gorriaren azpian idatzita dagoen esaldiak «argia eman» edo horrelako zerbait esan nahi duela adierazten die, eta, horregatik, beren iritzian farolik ez duten bonbillei farolak egin behar zaizkiela. Bi eta erdi baizik ez dituzte bukatuta, eta beste zortzi geratzen dira egiteko. Esan eta egin, denak lurrean eseri eta paper gardenak kartulinetan itsasten, haiek tolesten, ebakitzen, ertzak eta oina itsasten hasten dira, eta begiak zabaldu orduko hamabi farolak eginda!


  —Orain zintzilikatu egin beharko ditugu —esaten du Sarak, bai baitaki berak egin beharko duela hori, taldeko handiena bera baita.


  —Nola zintzilikatu? —galdetzen du Anelyak.


  —Zerbait erabili beharko dugu. Ez dakit… oinetakoen sokak edo.


  Oinetara begiratzen dute. Inork ere ez du sokarik oinetakoetan.


  —Ilea erabiliz! —esaten du Zhi Minek.


  —Nola ilea? —galdetzen dio Sarak, hark baitu ilerik luzeena.

  —Zuena. Ile batzuk atera, eta haietatik zintzilikatuko ditugu farolak.


  —Zu burutik eginda zaude? —esaten dio Anelyak, hark ere ile luze-luzea baitu, bizkarraren erdiraino ailegatzen zaio ia-ia.


  Eztabaidatzen eta ideiak botatzen hasten dira. Bo Wenek jertseak eta elastikoak ebakitzea proposatzen du. Talinak ileetarako zintak erabiltzea proposatzen du, baina zazpi neska baizik ez dira, eta Sallyk mototsak ditu. Guo Guok txiklea jan eta gero soka bat balitz bezala luzatzea proposatzen du.


  —Geratzen diren kartulinak erabil ditzakegu horretarako —ohartarazten die Nurrek.


  Egia baita. Kartulina-zerrendak egin ditzakete eta farolei helduleku gisa itsatsi. Lanari ekiten diote berriro: batzuek kartulinak ebaki eta besteek itsatsi. Pixka batean itxaron behar dute kola lehortu arte; orduan Sarak besoak luzatu eta farolak bonbilletan jartzen ditu, baina ez da ezer gertatzen, ez da argirik pizten.


  —Ahalegindu gara behintzat —esaten du.


  Azkenekoa jartzen duenean bertan, farol GUZTIAK pizten dira batera, eta herensuge gorriaren atea erabat zabaltzen da.


  —Gu bai garela handiak! —egiten du oihu Guo Guok, eta lasterka hasten da aterantz, gainerako guztiak atzetik dituela.


  9. Herensugearen zortzigarren atea


  Motroiloan sartzen dira denak hurrengo gelan; lehenengoak kolpetik gelditzen dira, ordea, eta atzetik datozenek jo egiten dituzte.


  —Zer gertatzen da? —galdetzen du Guo Guok.


  Lehenengoek ez dute ezer esaten; behatzaz ahoa zabalik duten herensuge-buru bat erakusten dute.


  —Ooooi! —esaten dute.

  Inoiz ez dute hori bezalako bururik ikusi; ikaragarria da, erraldoia, izugarria, Txinako jaietan ateratzen dituzten guztiak baino handiagoa; jaietako horiek buruhandien gisakoak izaten dira eta gorputz luzea izaten dute. Azpian pertsonak ibil dira, hankak ikusten baitzaizkie, eta ez dute beldurrik ematen. Larrabetzuko buruhandien azpian ere mutilak ibiltzen dira, eta Nurri ez zaizkio batere gustatzen, puxika batez jotzen baitzaituzte eta mina ematen baitizute. Amatxori eta amamari ere ez zaizkie gustatzen eta, buruhandiak direnean, etxean sartzen dira hirurak eta balkoitik ikusten dituzte. Herensuge honen burua sekulakoa da, ordea, haiek baino askoz ere handiagoa, eta badirudi haserre dagoela herensugea.


  Nonbait ateren bat dagoen bila aritzen dira, baina ez dago ez aterik, ez leihorik, ez zulorik, ez tunelik. Ez esaldirik, ez asmakaririk, ez desberdintasun-bilaketarik… Herensugearen burua baizik ez, ahoa zabalik duela. Ez dakite zer egin, eta kezkaturik begiratzen diote elkarri. Bide luzea egin dute, eta munstro hori aurkitzen dute, eta ez dago arrastorik.


  Nurri behin ikusi zuen Gargantua bat gogoratzen dio. Erraldoi bat zen, mahaian eserita, esku batean labana eta bestean sardexka zituela. Neska-mutilak eskailera batetik mahaira igotzen ziren eta ahotik barrura sartzen ziren. Nurri beldur handia eman zion, uste baitzuen ogro izugarri bat zela erraldoi hura eta haurrak jaten zituela, eta denboratxoa behar izan zuen ohartzeko ezetz, ez zituela haurrak jaten, txirrista baizik ez zela. Babak esan zion begiratzeko jertse berde bizi-bizi bat zuen mutiko bati. Mutikoa eskaileratik gora igo zen, Gargantuaren ahoan sartu zen, eta orduan baba eta Nur erraldoiaren atzeko aldera joan ziren lasterka, eta erraldoiaren ipurditik ateratzen ikusi zuten mutiko hura. Hala Nur lasaitu egin zen, eta ederki egon zen neska-mutikoak igotzen eta jaisten ikusten, baina berak ez zuen probatu nahi izan. Eta ahoa zabalik duen herensuge hau txirrista bat baldin bada, eta ahotik sartuz gero beste aldetik ateratzen baldin bada?


  —Txirrista bat da, nik uste —esaten du.


  —Txirrista? Zer txirrista? —galdetzen dute gainerakoek batera.


  —Bisbis! —egiten du oihu Guo Guok.


  —Orain ez! —esaten dio Jun Yuk—. Lanpeturik gaude-eta.


  Guo Guo aspertzen hasita dago berak «bisbis» esaten duen bakoitzeko Jun Yuk ezetz esaten duelako. Lehenago ederki aprobetxatu dute, bada, berari koskorrekoak emateko.


  Nurrek Gargantuarena azaltzen die.


  —Seguru nago txirrista bat dela.


  —Horrek esan nahi du herensugearen ahoan sartu behar dugula? —galdetzen du Faizak.


  —Bai.


  —Ba, ezta pentsatu ere! —erantzuten dio protesta eginez Talinak.


  Gainerakoek ere protesta egiten dute. Eta txirrista ez bada, zer?


  Eta egiazko herensugea baldin bada, nahiz eta ez izan itxurarik.


  Eta soto batera erortzen bada, eta gero irten ezin baldin badira.


  Eta erortzean hezurren bat hausten baldin badute.


  Eta…


  —Eta zotzetara egiten baldin badugu? —galdetzen du Jun Yuk—. Baina, paper, harri eta guraizetara ez, asko gara-eta.


  Denak batera jokatzeko bestelako jokorik ez zaie bururatzen. Baloi bat balute, brillera jokatuko lukete; gela handiagoa balitz, lasterketa bat egingo lukete; aulkiak baleude, aulkitara jokatuko lukete. Geldi-geldira ere joka zezaketen, geldi-geldi egotera eta mugitzen den lehenak galtzen duela, baina geldi-geldian denak dira onak, eta orduak eman ditzakete inor mugitu gabe.


  —Gauza bat bururatu zait! —egiten du oihu Nurrek.


  Bere gauza miragarrien poltsan aztarrikatzen du, eta familien karta-sorta ateratzen du.


  Ongi nahasiko ditugu kartak, bakoitzak bat aterako du eta txinatar aitona ateratzen duenak galduko du. Ados?


  Ados izan beharko dute. Biribilean esertzen dira, kartak erdian jarri, eta banan-banan karta bana hartuz doaz. Hirugarren itzulian ateratzen da txinatar aitona, Nurri atera zaio!


  —Zuri atera zaizu! —egiten dio oihu Guo Guok.


  —Badakit! —erantzuten dio Nurrek atzera.


  Zorte txarra!


  —Ausartzen ez bazara, beste nonbaitetik bilatuko dugu irteera —esaten dio Sallyk belarrira.


  —Ausartzen naiz —erantzuten dio Nurrek, ausart harro baten itxura eginez, baina nahiago zukeen beste bat sartuko balitz lehenengoa; baina kartatara jokatzeko ideia berea izan da, eta bera sartu beste erremediorik ez du.


  Herensugearen aurrean aulki bat dago; hartara joaten da, gainera igotzen da, eta aho barruan begiratzen du. Oso ilun dago, eta damutzen hasia da adore-itxurak egin dituelako, baina horretan Bo Weni entzuten dio Guo Guori esaten neskak ez direla mutilak bezain ausartak eta ezetz sartu Nur. Arnasa hartzen zu, eta ZASTA!, buruz aurrera sartzen da, begiak itxita, baina berehalaxe zabaltzen ditu, oso bidaia laburra izan baita, eta gauza bigun baten gainean erori baita: gainera jauzi egin eta batetik bestera ibiltzen zaren urezko koltxoi horien atzeko zerbait, itxuraz. Aurreko batean probatu zuen denda batean, eta gustatu egin zitzaion.


  —Nur! Nur! —entzuten die deitzen lagunei.


  Ez lieke erantzun ere egin behar, herensugearen sabelera joan dela uste dezaten eta izutu daitezen, baina ez. Nurri ez zaio gustatzen jendea izutzea.


  —Hemen nago! —esaten die oihu eginez—. Txirrista txiki bat da!


  —Benetan? —entzuten dio galdetzen Sallyri.


  —Benetan, bai! Sartu!


  Eta Sally urezko koltxoira erortzen den zulotik agertzen da, eta barre egiten dute biek. Gainerakoak ere bata bestearen atzetik sartzen dira, harik eta koltxoian gehiago kabitzen ez diren arte, eta azkenekoak aurrekoen gainera erortzen dira, denak nahas-mahas. Gogoa ematen die berriro jauzi egiteko, baina, jakina, leku beretik itzuli beharko litzateke lehengo gelara.


  Herensugearen zortzigarren atea erraza izan da; baina bat geratzen zaie oraindik, azkena, eta haren ondoren kanpora! Ingurura begiratzen dute eta txundituta geratzen dira.

  10. Herensugearen bederatzigarren atea


  Bederatzigarren gela herensugez bete-beteta dago. Inoiz ez dute horrenbeste herensuge ikusi batera. Badira paperezkoak, kometa-itxurakoak, zurezkoak, harrizkoak, banbuzkoak, burdinazkoak, buztinezkoak, pastazkoak, oihalezkoak, hormetan eta sabaian margotuak. Batzuk kolorez margotuta daude, beste batzuk ez, denak desberdinak dira, eta ez dira, aldi berean, denak herensugeak direlako, jakina.


  —Eta zer egin behar da hemen? —galdetzen du Sarak ozen.


  —Herensugeren bat aurkitu beharko da beharbada —dio Bo Wenek.


  —Bai, baina zein? —esaten du Talinak.


  —Handiena —esaten du Jun Yuk.


  —Edo txikiena —Anelyak.


  —Edo itsusiena —Faizak.


  —Edo politena —Faizak.


  —Edo bitxiena —Zhi Minek.


  —Edo ergelena —Guo Guok barrez.


  —Edo…


  Nur konturatu da atearen aurrean mahai bat dagoela, mahai luze horietako bat, baina estua; ondoratzen da, eta marka batzuk ikusten ditu, haietan zerbait egokitu beharko balitz bezala.


  —Edo puzzle modukoren bat da, eta herensuge bat jarri behar da marka hauetako bakoitzean —esaten du azkenean.


  —Bai zaila! —esaten du Jun Yuk—. Herensuge pila dago-eta, eta denak probatu behar izenez gero…


  —Iruditzen zait bederatzi herensugeak ilaran jarri behar direla, garrantzitsuenetik hasi eta txikieneraino, Jiaoraino.


  —Eta nola jakin behar dugu zein den zein?


  —Ez dakit.


  —Ba, elkarren antzeko bederatzi aukeratu eta beren lekuetan jartzen ahaleginduko gara —dio Faizak, logika zorrotza erabiltzen baitu hark.


  —Baina elkarren antzekoak zertan? —galdetzen du Guo Guok.


  —Antzekoak, denak harrizkoak, edo denak zurezkoak, denak margotuak edo denak margotu gabeak, familia berekoak izan daitezela.

  —Margotuak —esaten du Nurrek—, atean dagoenaren antzekoak izan beharko dute-eta. Esan nahi dut, elkarren anaiak edo lehengusuak direla eman behar dutela, familia berekoak baldin badira.


  Izatez, berak ez du ez anaiarik ez ahizparik, eta lehengusuen antzik ere ez du, baina herensugeak bai, antzekoak izango dira.


  Bila eta bila aritu ondoren, herensuge bana eramaten dute mahaira. Bat soberan dago, jakina, hamar baitira taldean, eta zeruko herensugeak bederatzi baizik ez. Nondik hasi? Nur da izen guztiak ordenak dakizkien bakarra:


  
    KING, garrantzitsuena.


    TIAN, zeruko herensugea.


    DI, lurrekoa.


    SHEN, uretakoa.


    FUKANG, altxorrarena.


    YING, ahaltsua.


    WANG, herensuge-erregea.


    LI, adarrik gabeko herensuge bat eta


    JIAO, gazteena.

  


  Beraz, Li, azkenaurrekotik hastea izango da errazena, Lik ez baitu adarrik, gainerako guztiek elkarren antz handia badute ere. Eta handitasunaren arabera jartzen badituzte? Handitasunaren arabera kokatzen dituzte, handienetik txikienera, baina ez da ezer gertatzen, atea ez da zabaltzen, eta desilusioz begiratzen diote elkarri. Eta alderantziz kokatu behar badira? Berriro ordenatzen dituzte, txikienetik hasita, eta… ederki! Atea zabaldu egiten da. BAZEN GARAIA!!! Lasterka batean ateratzen dira denak, oihuka eta garrasika; parkean daude berriro. Jendeak ahozabalik begiratzen die, sekulako iskanbila ari baitira sortzen, eta txinatarrak oso zentzuzkoak eta isilak izaten baitira eskuarki.


  Nur ateratzen da azkenekoa. Sekulako abentura zoragarria izan da; ederki pasatu du, eta berriro itzuli behar dutela esan nahi die gurasoei. Orain askoz ere errazago izango da, badakizki-eta trikimailu guztiak.


  —Ongi pasatu al duzu «herensugearen tenpluan»?


  Gizonezko nagusi bat, bizar-zuria, museoko koadrokoa bezalakoa, non zauden, beti begira dagokizun hura bezalakoa, irribarrez begira ari zaio?


  —Zu al zara arduraduna? —galdetzen dio Nurrek eta, badaezpada ere, jarraitzen du—: Ez dugu ezer puskatu.


  —Badakit. Oso neska-mutiko bizkorrak izan zarete. Beste batzuetan neuk sartu behar izaten du, nola irten ez dakitenei irteten laguntzera.


  —Begira zeunden?


  —Jakina, eta irudimen handiko neska zarela ohartu naiz; horregatik, zuretzat da saria.


  —Zer sari? —galdetzen dio harriturik.


  —Hauxe.


  Kajatxo polit bat ematen dio, oihal gorriz forratua, eta marrazkiak dituena; zabaldu, eta txinatar herensuge zoragarri bat aurkitzen du barruan.


  —Niretzat da?


  —Zuretzat —erantzuten dio gizonak—. Eta etorri beste batean ere!


  —Eskerrik asko.


  Nur aurrera doa, Iparraldeko aterantz daraman bidetik zalapartaka eta lasterka doazen lagunekin elkartzeko; gurasoak, izan ere, hantxe daude urduri eta zain. Seietako han egoteko agindua zieten, eta zazpiak jotzeko gutxi falta da.


  Etxerako bide osoan Nur ez da isiltzen, zein ederki pasatu duen kontatuz, nola sartu diren «herensugearen tenpluan» eta nola gainditu behar izan dituzten oso proba zailak, handik irteteko.

  —Baziren asmakariak, aho-korapiloak, arrain xerlodunak, lau hostoko hirustak, peonia gominoladunak, farol gorriak eta ehunka herensuge.


  Gurasoek Nurri begiratzen diote eta irribarre egiten dute. Neska hau berriketari hutsa da, ezin isildu, eta imajinazioa sobra. Nurrek badaki erdia baizik ez diotela sinesten, baina ez dio axola. Badu froga bat han egon dela erakusten duena. Poltsatik agureak eman dion kajatxoa ateratzen du, eta txora-txora eginda geratzen da herensugetxoari begira. Beste lagunei ez die esan herensugetxo hura zeukanik, bestela denen artean zozketan egitea ere bururatu zekiekeen-eta. Badaki ondo dagoela lagunekin gauzak partekatzea, baina herensuge hau berea du, bere-berea, eta izena ere jarri dio, gainera: Jiao.

